
        
            
                
            
        

    
	Т. Жамъянсүрэн

	АРГА УХААНТ АМЬТДЫН ҮЛГЭР 

	“Улсын хэвлэлийн газар” Улаанбаатар хотноо 1990 онд эрхлэн хэвлүүлсэн номыг Цогт охин тэнгэр сангийн захиалгаар Цагаан бамбарууш хэвлэлийн газарт 2020 онд газарт цахим хэлбэрт хөрвүүлэв.

	ЦАХИМ НОМЫН САН: www.e-nom.mn

	 


Уг номыг “Болор дуран” шалгуураар шүүсэн болно. 
Программтай танилцах бол сурталчилгаа дээр товшиж холбоос руу орно уу.

	ЗАМ

	Зөргөөр зөргөөр явлаа

	Зөндөө холыг тууллаа

	Хэцийн зөрөг хөтөлсөөр

	Хээрийн замд хүргэлээ

	Замаар замаар явлаа

	Захгүй холыг тууллаа

	Хөвөрсөн зам хөтөлсөөр

	Хүссэн газарт хүргэлээ

	Уйдхан зөргийг

	Дагаагүй бол

	Уртхан замд

	Нийлэхгүй

	Уртын замыг

	Туулахгүй бол

	Уужим хорвоог

	Танихгүй ээ

	1985-2-20

	МАНАЙ ДЭЛХИЙ

	Манай энд

	Зун болж

	Намираа бороо

	Шаагьж байна

	Навч цэцэг

	Найгаж байна

	 

	Танай тэнд

	Өвөл болж

	Цасан ширхэг

	Бууж байгаа!

	Цангинам жавар

	Хайрч байгаа!

	Манай энд

	Өдөр болж

	Алтан наран

	Мандаж байна

	Ажилдаа хүмүүс

	Шамдаж байна

	 

	Танай тэнд

	Шөнө болж

	Алиман саран

	Аялж байгаа!

	Амьтан хүн

	Амарч байгаа!

	Өвөл, зун

	Ээлжилж ирдэг

	Өдөр, шөнө

	Эргэж байдаг

	Мандах наран

	Зэрэг гэрэлтүүлж амждаггүй

	Манай дэлхий

	Маш том!

	1985—2—22

	ГАЗАР ТЭНГЭР ХОЛБООТОЙ

	Үүл! үүл!

	Тэнгэрт нэвсийнэ

	Удах ч үгүй

	Дэлхийг шавшина

	Нүүсэн үүл

	Усаар тургивч

	Буусан газраа

	«Тос»-оор ундална

	Уур! уур!

	Газарт савсана

	Удах ч үгүй

	Тэнгэрт хөвсийнө

	Дэгдсэн уураас

	Манан хөөрч

	Дээшлэн хурж

	Үүл нэвсийнэ

	Уур, үүл

	Усан ихтэй

	Газар, тэнгэр

	Бат холбоотой.

	 


ХУР БОРОО ОРООРОй

	Бараан үүлс

	Дөтөллөө

	Бороон дусал

	Шидэллээ

	Хурц цахилгаан

	Зурс хийнэ

	Хурын аянга

	Нир хийнэ

	Агаар мандал

	Сэрүүслээ

	Аадар бороо ч

	Ширүүслээ

	Айхавтар удаан

	Зүсэрлээ

	Арваад хоног

	Асгарлаа

	Аажимдаа тэгээд

	Шивэрлээ

	Арай гэж нэг

	Эвэрлээ

	Дуулим байгаль

	Сэргэлээ

	Дуучин шувууд

	Жиргэлээ

	Алаг цэцэгс

	Багсайлаа

	Алим жимс

	Сагсайлаа

	Талын эн

	Униартлаа.

	Тариан тэнгис

	Давлагааллаа

	Адуу мал

	Таргаллаа

	Айраг цагаа

	Цалгиллаа

	Эм болох

	Хишигтэй

	Шим бороо

	Ашигтай

	Хур! хур!

	Буугаарай

	Нар! нар!

	Ээгээрэй

	1983-5-21

	 


ААВЫН ХҮҮ

	Атигар хүү минь

	"Ажилд явна!" гээд

	Авсаархан тээш бэлтгэж байна.

	Жижигхэн тагшиндаа

	Хоол иднэ гээд

	Цэмбэн алчуурт боож байна

	Том аяга авбал

	Тогоотой хоол хэвийлгэнэ

	Аавын хүү

	Ажилд явахдаа

	Аяганы томыг шилсэнгүй

	Хөөрхөн хүү минь

	Хүн шиг хүн болох нь үү дээ

	Яамай даа, яамай.

	1983-6-5

	 


ЦАГИЙГ ЕРӨӨХ ҮГ

	Алтан нар

	Алгуур доош жаргалаа.

	Алман саран

	Аажим дээшлэн мандлаа

	Харуй бүрий

	Мөдхөн нөмрөөд ирлээ.

	Хамаг олон

	Төдхөн унтах боллоо.

	«Сайхан нойрсоорой» гэж би

	Аавдаа хэлнэ.

	Ээждээ хэлнэ.

	«Тавтай амраарай» гэж бас

	Ахдаа хэлнэ.

	Эгчдээ хэлнэ.

	Хөөрхөн хүүхэлдэй

	Хүрэн бамбарууш

	Хөгжилтэй тоглоомууд минь

	Хөдлөх ч үгүй цөм амарна.

	Өрөөнд байдаг

	Сэрүүлэгтэй цаг минь

	Өглөө биднийг

	Сэрээдэг болохоор

	Цаг ямагт л

	Чаг чаг

	Цохилж байхыг

	Цагандаа ерөөнө.

	1985-5-12

	 


САРНЫ «ТАЛ»

	Тэнгэрт хөвөх

	Сарыг хараад

	«Түүний хагас»-ыг

	Хайж эрээд

	Нуурын усанд

	Ойсон дүрсийг нь

	Өөрийн нүдээр

	Очиж ажаад

	«Өрөөсөн гал»-ыг нь

	Олсон гэж баярлав

	Орж авчрахаар

	Оймсоо тайлав

	Энхрий хүү минь

	Хөөрхөн байлаа,

	Эвлүүлэх санаа нь

	Сайхан байлаа.

	Гараг ертөнц минь

	Сэвтэх юм бол

	Гагнаж бөхлөх

	Сэтгэлтэй байнам.

	1983-6-7

	 


ХОЁР ОН ХОЛ УУ, ОЙР УУ?

	— Хоёр он хоорондоо

	Хол уу?

	Ойр уу?

	— Хол, хол

	Хоёр оны

	Хоорондын зай

	365 хоног

	Ойр, ойр

	Оны зааг

	Огцомхон

	Ганц л секунд!

	— Яагаад вэ?

	Ярь л даа!

	Хэрхэн бэ?

	Хэл л дээ!

	— Яриад яах вэ?

	Явдал дундаа мэдээрэй

	Оны эхнээс

	Хоногийг тоолоорой

	Хэлээд яах вэ?

	Хичээж ойлгоорой

	Хол, хол!

	Хоёр он хоорондоо

	Холын хол шүү!

	Овсгоотой жаалууд

	Онц дүн

	Олныг тавиулж

	Он солигдоно.

	Ойр, ойр!

	Оны зааг хоорондоо

	Ойрын ойр шүү!

	Олхиогүй жаал бол

	Олигтой дүн

	Ор ч үгүй суутал нь

	Он халагдана,

	Хоёр он тэгэхээр

	Хол ч юм.

	Хоёр он бас

	Ойр ч юм.

	1985-1-3

	 


ТАЛХ

	Нүүгэлтсэн талбайг

	Хагаллаа

	Борнойдлоо

	Нөөцөлсөн үрээ

	Суулгалаа

	Тарилаа

	Шуудуу татан

	Усаллаа

	Ундаллаа

	Шууд гардан

	Бордлоо

	Тордлоо

	Хог, зэрлэгийг нь

	Түүлээ

	Хаялаа

	Хортон шавжийг нь

	Хөөлөө

	Хөнөөлөө

	Алтан тариа

	Сагсайлаа

	Багсайлаа

	Аварга комбайнаар

	Ангиллаа

	Цайрууллаа

	Өдөр, шөнөгүй

	Тээлээ

	Зөөлөө

	Үтрэмд аваачиж

	Цэвэрлэлээ

	Цэгцэллээ

	Өндөр элеваторт

	Хадгаллаа

	Хамгааллаа

	Үйлдвэрт тэгээд

	Ачууллаа

	Орууллаа

	Шаагих тариаг

	Тээрэмдлээ

	Нунтаглалаа

	Шаргалтсан гурил

	Цувлаа

	Авлаа

	Шинэхэн талх

	Барилаа

	Гарлаа

	Ширээ дүүргээд

	Ирлээ

	Идлээ

	Талх, боов

	Барьдаг

	Өрдөг

	Тариаланч ах, эгчдээ

	Баярлалаа

	Гялайлаа

	1983—9—3 Дархан хот

НЭХМЭЛЧИД

	Өнгө өнгийн утсаар

	Өөр өөртөө тохирсон

	Хүзүүний хөнгөн ороолт

	Уралдаж нэхэхээр

	Учиргүй олон "амьтад"

	Ууланд цугларсан байна

	Хамгийн наана нь

	Халуун орны

	Өндөр анааш

	Хажуухан талд нь

	Ханагар говийн

	Тэмээ хоёр

	Торх шиг л

	Томоо бүдүүн утас авчирч

	Өнхрүүлэнхэн

	Бөмбөрүүлэнхэн

	Учиг татан

	Угалз тавин

	Урлаж сууна.

	Уралдаж байна.

	Хэн, хэн нь

	Хэзээ хэзээний

	Хэлэлцэшгүй сайн

	Нэхмэлчин юм байна.

	Аль аль нь

	Авхаалж дүйтэй

	Айхавтар түргэн

	Нэхдэг юм байна.

	Харин:

	Анааш гуай

	Арай урт

	Өргөгч цамхаг шиг?

	Өндөр хүзүүтэй болохоор

	Аргагүй л

	Урт, өргөн

	Ороолт

	Орох юм байна.

	Тэгтэл,

	Тэмээ гуай

	"Түүнээс багагүй ороолт

	Хэрэгтэй дээ!" гэж

	Наргиантайгаар

	Буйлан буйлан өгүүлж байна.

	Тахиа, нохой

	Тарвага, зурам

	Оготно, хулгана

	Ооно, шаргачин

	Олон амьтад бүгдээрээ л

	Шамдаж байна.

	Шаламгайлж байна.

	Тиймээс:

	Анх хэн нь

	Нэхмэлээ дуусгаж

	Аварга болохыг нь

	Хэлэхэд хэцүү байна.

	Удахгүй

	Уралдааны дүн нь гарна.

	Түүнийг

	Түр хүлээе, цөмөөрөө!

	1985-4-10

	 


ӨВС

	Цасан шуурга нүдгүй шуурлаа

	Цаг улирал хүйтэрлээ

	Үхэр тугал бэлчиж чадахгүй мөөрөлдөн хөлхлөө

	Үнээ, бяруу ижлээ олохгүй төөрөлдөн холхилоо

	Өдөр, шөнөгүй малаа манайхан тэжээж эхэллээ

	Өл алдуулахгүйн төлөө цөм л хичээж зүтгэлээ

	Өндөр нуруутай өвснөөс

	Аав, үнээндээ тавьж өглөө

	Өөрийн хадсан жаахнаас

	Би, тугалдаа тэвэрч тараалаа

	«Хавар цагийн хахир

	Ховор үеийн чимхүүд

	Тэвэр ногоон өвс ч

	Малд тэнхэл өгнө

	Хүүгийн хадсан өвс

	Хөөрхөн тугалууддаа зөв юм"

	Аав ингэж баяртай хэллээ

	Ээж өегхөн бахтай мишээлээ

	Ахиад мөдхөн намар болно

	Дахиад би хадланд явна

	Өнөө жилийн хадсан өвснөөс

	Улам илүү нэмж бэлтгэнэ.

	1983-7-7

	 


АНЖИС

	I

	Ган анжис

	Өвөл болоход

	Хашаа дотор

	Өнө сууж

	Улаан зэвд

	Нил баригдана.

	Уйтгар гунигт

	Нэвт дарагдана.

	II

	Хавар айлчлахад

	Хагалгаанд гарч

	Ханагар талаар

	Хааяагүй аялж

	Зэв нь «гуужиж»

	Мөнгөжин гялалзана.

	Сэв нь арилж

	Өвгөжин гялтганана.

	1985—2—26

	ТАЛ, УУЛ ХОЁР

	Сарьдаг ууланд гарлаа

	Сайхан талаа саналаа

	Саруул талдаа буулаа

	Сархиат уулаа мөрөөдлөө

	Өндөр уул үгүй бол

	Талын уудмыг мэдэхгүй

	Өргөн тал үгүй бол

	Уулын өндрийг ажихгүй

	Уул, тал хоёр

	Урлал мэтээр зохицож

	Бие биеэ

	Бишрүүлэнхэн байнам.

	1984-12-6

	 


ХАРАНДАА БИ

	— Балын харандаа би

	Барагдаж дуусах болж

	Барьж бичих өөдөс

	Бараг над үлдсэнгүй ээ

	Гэвч

	Харандаа болж төрсний

	Нэр сүрийг хамгаалж

	Хамаг олны үйлст

	Хэр чадлаар зүтгэсэн бол

	Төөхөн жижиг бие минь

	Дүүрлээ гэвч хотойхгүй ээ.

	Түмний хэргийн төлөө

	Төгслөө гэхэд гудайхгүй ээ.

	1984-12-22

	ХОЁР АЙМХАЙ

	Хоёр аймхай

	Маргажээ

	Хошуу нь сунав

	Сөргөжээ

	— Чи надаас

	Аймхай! гэж

	Жижиг биетэй нь

	Сөрж гэнэ

	— Би чамаас

	Аймхайгүй! гэж

	Биеэр том нь

	Зөрж гэнэ.

	Эрээн муур л

	Аймаар! гэж

	Эхний аймхай нь

	Өчиж гэнэ.

	— Эргүү хулгана л

	Эмээмээр! гэж

	Этгээд нөгөө нь

	Гөжиж гэнэ

	— Хулгана, муураас айдаг болохоор

	Хулчгар минь чи илүү аймхай юм гэж

	Сүүлчийн аймхай нь хэлж гэнэ

	Сүржин маргаанд ялж гэнэ.

	1985—2—22

НАРГИАНТАЙ ЗАГАСЧИД

	Загасчин

	Загасчинтайгаа

	Уулзаж гэнэ.

	— За сайн байна уу?

	— За сайн байна уу?

	Загасчин

	Загасчнаа

	Мэндэлж гэнэ

	— Загас их барив уу?

	— Загас их барив уу?

	Загасчин

	Загасчнаасаа

	Асууж гэнэ

	— Загас нь таарсангүй

	Загасчинтай нь таарлаа

	— Загасчинтай нь таарсан чинь

	Загастай таарснаас сонин доо!

	— За баяртай!

	— За баяртай!

	Наргиантай ийм хоёр загасчин

	Нар ургахад ирж

	Нар жаргахад

	Хоёр тийшээ

	Холдон оджээ.

	1983-3-24

	 


НАВЧ

	Нэгэн мэлхий

	Ногоон навч оллоо

	— Сарвуугаа би гээчих нь! гээд

	Сандран түүнийг авлаа.

	Өөрийнхөө хөлийг

	Өвсөн навчнаас

	Ялгадаггүй

	Салгадаггүй

	Мунгинасан

	Ичиг! Ичиг!

	1983-6-5

	 


АЙРАГ АЛИМ ХОЁР

	Хоёр хангайн нутаг минь

	Идээ цагаа элбэгтэй

	Холын Гүрж нутаг

	Алим жимс арвинтай

	Алсаас ирсэн гийчиндээ

	Айраг, тараг аягаллаа

	Аян замын нөхөр маань

	Алим гаргаж түгээлээ

	Амин яриа дэлгэв

	Зочилж байх зуураа

	Айраг, идээ сөгнөж

	Хуучилж байх завсраа

	Айраг исгэж чадах уу, та гэж

	Зочноосоо би асуулаа.

	Алим ургуулж мэдэх үү, чи гэж

	Тэр маань намайг дөнгөлөө.

	1987-4-22

	ЦҮНДГЭР ХҮРЭН ЦҮНХ

	Цүндгэр хүрэн цүнхээ

	Цөөнгүй жил барилаа.

	Зузаан, нимгэн ном

	Багагүй олныг чихлээ.

	Үнэтэй цүнх минь тэглээ ч

	Өчүүхэн ч гэгээрсэн нь үгүй.

	Өнцөг булан нь элэгдэж

	Өрөвдөм нооройж эхэллээ.

	Олсон мөнгөнийхөө нэлээдийг

	Ном авахад зардаг ч

	Авсан түүнийгээ уншихгүй

	Хөөрхий цүнх шигээ л ноорох вий.

	1984-12-22

	 


БОЛДООГИЙН БОДОЛ

	Тэртээ тэнгэрийн мандалд

	Нар, сар, од оршино.

	Тэдгээрийн нэрийг анх

	Хэн, яаж мэдсэн юм бол?

	Од гарагийн аль нь ч

	Олон сая настай болохоор

	Онгон буурал хөгшид ч

	Овоглож мэддэггүй нь аргагүй ээ.

	1983—5—1

	 


МӨНГӨН САР МӨН Ч СОНИН

	Сар! сар!

	Үүлэн дээр байв

	Салхи! салхи!

	Үүлийг хөөв

	Эгц доошоо

	Унасан бол сар

	Эмээлтийн хөтөл дээр

	Ойчих ёстой.

	Эрлээ, эрлээ

	Олсонгүй,

	Хайлаа, хайлаа

	Харсангүй.

	Тэгсэн чинь

	Тэнгэрийн мандалд

	Тэр л янзаараа

	Хөвж явлаа.

	Хөлгүй агаарт

	Хөл алдаж унадаггүй

	Мөнгөн сар

	Мөн ч сонин оо!

	1983-5-20

	 


ХЭТ ХУТГА

	Аавын минь зүүдэг

	Мөнгөн тоногтой хэт хутга

	Аргагүй л ир нь мохож дээ.

	Би түүнийг

	Билүү чулуугаар урж

	Хялгас үлээсэн ч хэрччихээр хурцаллаа.

	Галд ширээсэн

	Хат сайтай ган төмөр байж

	Уулын чулуунд ингэтлээ

	Уяран сөгдөх нь хачин юм даа.

	1984—12—5

	 


АМ ЦАГААН ХУЛГАНЫН ЦАЙ

	— Цангаад байна, ээж ээ!

	Цай ууя, би!

	Ангаад байна, аав аа!

	Айраг ууя, би!

	— Ач тустай

	Ам цагаан хулгана

	Алтан домботой

	Мөнгөн аягатай

	Амттай цай

	Авчирч уулгаад

	Амны чинь цангааг

	Одоохон гаргана

	Унт, хүү минь!

	— Урьд үдшийн

	Амны цангаа

	Унтаад босоход

	Арилсан байлаа

	Ач тустай

	Ам цагаан хулгана

	Алтан домботой

	Мөнгөн аягатай

	Амттай цай

	Авчирч уулгаад

	Ангаа цангааг минь

	Амархан гаргав уу?

	Аль эсвэл

	Амарч унтахад

	Амны цангаа

	Арилсан байдгийн

	Нарийн учрыг

	Хэлж өгөөч?

	1983—3—24


УЧИР ЗҮЙ

	Голмоор малгайг ч

	Хөл доороо гишгэдэггүй юм

	Гоёмоор гутлыг ч

	Тэргүүн дэрээ тавьдаггүй юм

	Тэглээ ч

	Хүндэт малгайн

	Хөмрүү амыг

	Хүндэлдэггүй зуршилтай болохоор

	Малгай хэзээ ч

	Маадайж яваагүй юм

	Өчүүхэн гутлын

	Өөдөө амыг

	Үнэлдэг заншилтай болохоор

	Гутал хэзээ ч

	Гуниглаж байгаагүй юм.

	1984-12-6

	 


ӨРВӨГӨР ЖААЛ

	Худгийн ус руу би

	Өнгийлөө

	Тонгойлоо

	Адгийн доор нэг жаал

	Сууж байлаа

	Байж байлаа

	Үс нь

	Өрвөгөр юм

	Сөрвөгөр юм

	Зүс нь

	Халтар юм

	Бултар юм

	Заамаа

	Товчлоогүй юм

	Бүчлээгүй юм

	Цамц нь

	Ноорхой юм

	Цоорхой юм

	Гараа би

	Далайлаа.

	Даллалаа

	Урдаас тэр

	Далайж байна

	Даллаж байна

	Гараад ир! гэж би

	Хашхирлаа

	Ориллоо

	Харин тэр

	Хариулсангүй

	Дуугарсангүй

	Надаас тэр

	Айжээ.

	Айж...!

	Худагт суусан тэр жаал

	Хэн байв

	Хэлээч, бодооч!

	1985-2-24

ӨГЛӨӨНИЙ МЭНД

	Алман саран

	Алгуур цаашлан

	Хөвж одлоо.

	Алтан наран

	Агаар тэнгэрт

	Хөөрч мандлаа.

	Аагим зуны

	Сайхан өглөө

	Мишээж ирлээ.

	Амьтан бүхэн

	Алжаал тайлах

	Нойрноос сэрлээ.

	Анд олондоо

	Өглөөний мэнд

	Тэд дэвшүүллээ.

	Үнээн зэлэн дээр

	Үхэр, тугал

	Өндийн босож

	Мөөрөн, мөөрөн

	Өглөөний мэнд

	Өргөн дэвшүүллээ.

	Хашаа, хороондоо

	Хурга, ишиг

	Хангинатал цангинатал

	Майлан майлан

	Өглөөний мэнд

	Өргөн дэвшүүллээ.

	Тал хөндийд

	Тарвага, зурам

	Давхилдаж гүйлдээд

	Хошгочин хошгочин

	Өглөөний мэнд

	Өргөн дэвшүүллээ.

	Нуурын мандалд

	Нугас шувуу

	Нугжийж шумбан

	Нургин нургин

	Өглөөний мэнд

	Өргөн дэвшүүллээ.

	Захгүй говьд

	Царцаа голио

	Час часхийн

	Царгин царгин

	Өглөөний мэнд

	Өргөн дэвшүүллээ.

	Намгийн усанд

	Ногоон мэлхий

	Нарийн, бүдүүнээр

	Ваагчин ваагчин

	Өглөөний мэнд

	Өргөн дэвшүүллээ.

	Хөвчийн ойд

	Хөхөө шувуу

	Гүг-г-үү, гүг-гүү

	Донгодон донгодон

	Өглөөний мэнд

	Өргөн дэвшүүллээ

	Шинэ өглөөний

	Мэндгүй амьтан

	Хаана ч гэсэн

	Байхгүй гэтэл

	Өөдгүй санаат

	Өлөн чоно л

	Үлдсэн байнам

	Хавь олондоо

	Халдахыг санаалж

	Харанхуйг далимдуулж

	Балаг тарьдаг

	Өглөөний ч мэндгүй

	Өдөржин бүгдэг

	Боохой нохой

	Муухай, муухай!

	1983-6-2

	 


АНААШ БАРИЛГАЧИН

	Эрээн Анааш

	Харайлаа

	Харайлаа.

	Баруун замаар

	Жирийлээ

	Жирийлээ.

	Олны хажуугаар

	Зөрлөө

	Зөрлөө.

	Толины өмнө

	Ирлээ

	Ирлээ.

	Өндөр биеэ

	Харлаа

	Харлаа

	Үдэш эргэж

	Харилаа

	Харилаа,

	Өнжин хонон

	Бодлоо

	Бодлоо.

	Өнийн мэргэжлээ

	Сэдлээ

	Сэдлээ.

	Барилгачин болохоор

	Шийдлээ

	Шийдлээ.

	Өрлөгчин хийхээр

	Шуударлаа

	Шуударлаа.

	Өргөх цамхгийг

	Чөлөөллөө

	Чөлөөллөө.

	Өөрөө түүнийг

	Төлөөллөө

	Төлөөллөө

	Зузаан хавтан

	Өргөлөө

	Өргөлөө.

	Зуун метрт

	Гаргалаа

	Гаргалаа.

	Шавдаж яаран

	Өрлөө

	Өрлөө.

	Сайхан барилга

	Барилаа

	Барилаа.

	Аваргын ширээнд

	Сууж ээ

	Сууж!

	Алдрын медаль

	Зүүж ээ

	Зүүж!

	1983—6—3

	ОЙН ТҮЙМЭР

	Төмөрт уулын

	Түнэр ойд

	Түймэр аслаа

	Түймэрдэн өрвөлзлөө

	Гал нь

	Наашлан дүрэлзлээ

	Дөл нь

	Дээшлэн цоролзлоо

	Хураасан өвс

	Шажигналаа

	Хуурай мөчир

	Пажигналаа

	Харанхуй утаа

	Манарлаа

	Хавь ойрыг

	Нөмөрлөө

	Ойн цагдаа,

	Алаг тоншуул

	Онц ихээр

	Адгалаа

	Түг, түг!

	Мод тогшин

	Түгшүүрийн дохио

	Түгээлээ

	— Ус түргэн

	Цацаарай!

	— Цас байвал

	Шидээрэй!

	— Хайрга, элс

	Хаяарай!

	— Хар шороо

	Авчраарай! гэж

	Амьтан бүр л

	Тустай гэснээ

	Ам амандаа

	Шуугилдлаа.

	Ургаа модыг

	Угаар нь хүчдэж булгалаад

	Уцаар баавгай

	Улалзах дөлийг сөргөлөө.

	Урт ширэнгийг

	Улаар нь бярдаж ховхлоод

	Уулын буга

	Улаан галыг ширвэлээ.

	Эрээн жирх

	Хэрчим мөчир авлаа.

	Эргэн тойрноо

	Хэрээрээ тэр савлаа.

	Гахай гайхал

	Түгдгэнэн

	Газар хадран

	Шидэллээ.

	Тарган дорго

	Бөндгөнөн

	Торгон элс

	Цацаллаа.

	Гоолиг гөрөөс

	Гүйлээ

	Голоос ус

	Зөөлөө

	Атигар хулгана

	Бултганалаа

	Амандаа устай

	Бүлтгэнэлээ

	— Балагт түймрийг

	Унтраахад

	Балгахан усны

	Хэрэг юу вэ?

	Оволзох галыг

	Бөхөөхөд

	Оочхон усны

	Нэмэр юу вэ? гэж

	Алаг даага

	Гоочиллоо.

	Авчирсан усыг нь

	Өөчиллөө.

	— Хэр хэрээрээ

	Зүтгэвэл

	Хэмжээ багахан

	Хамаагүй!

	Чадал чадлаараа

	Чармайвал

	Чамлаж зэмлэх

	Учиргүй! гэж

	Хэрэм, хулганыг

	Өмөөрлөө

	Зурам дэмжиж

	Өмгөөллөө

	Ирсэн бүгд л

	Эр чадлаа

	Харууллаа

	Цугларсан бүхэн л

	Чухал нэмэр

	Орууллаа

	Удалгүй

	Улаан гал

	Унтарлаа

	Түдэлгүй

	Дүрэлзсэн дөл

	Замхарлаа

	Оволзсон түймрийн

	Омог нь ийнхүү

	Барагдлаа

	Улалзсан түймрийн

	«Уур» нь тийнхүү

	Дарагдлаа

	Ойн түймрийг

	Унтраасан

	Олон амьтдыг

	Бахдалтай

	Үнэн сэтгэлээс

	Зүтгэсэн

	Өчүүхэн хулганыг ч

	Магталтай.

	1984-4-30

	 


ХОЁР БӨЖИНГИЙН ЯВДАЛ

	Хорго нутгийн цаахна талд

	Хожуултайн давааны наахан бэлд

	Хосгүй сайхан эвээрээ гайхагдсан

	Хоёр бөжин аж төрдөг юм.

	Ахмад том нь өглөөд гарч

	Амтат хүнс цуглуулдаг юм.

	Арай бага нь байраа сахиж

	Арчиж цэвэрлэх бүхнийг хийдэг юм.

	Ажилч ах нь нэгэн өдөр

	Амтат лууван ухаж ирсэн юм

	Алдрай дүүдээ түүнээ өгөхгүй

	Ариглаж нөөцлөх арга сэдсэн юм

	— Дэлгэцэд өрсөн улаан луувангийн

	Дэргэд нь очиж болохгүй шүү

	Ашигч муу хулганыг дөнгөх

	Аюултай хор шингээсэн юм гэлээ

	Зальжин ахынхаа бодсон аргыг

	Жаахан дүү нь ухаарч мэдсэн юм

	Өдрийн ажилдаа түүнийг гаруут л

	Өнөөх лууванг нь ховдоглож идсэн юм

	Үндэс ашиглан урлаж хийсэн

	Үнэтэй аягыг нь зориуд хагалчхаад

	Орондоо орон эргэж хөлбөрөн

	Орой болохыг хүлээж хэвтлээ.

	Хүнс хоолоо өдөржин бэлдэж

	Хөшиж ядран орой ирэхэд нь

	Хөөрч баясан угтаж авдаг

	Хөөрхөн дүүгийнхээ хөдлөхгүйг хараад

	Хөөрхий ах нь учиргүй сандарч

	Хөлөө ч арчилгүй ухасхийн очоод

	Хүзүүдэн тэвэрч уйлан аядлаа

	— Арчаагүй төрсөн муу дүү чинь

	Алтан дэлхийгээс халих боллоо.

	Ахтайгаа хамт амьдрах мөч

	Агшин төдий богинохон үлдлээ.

	Арай гэж урласан аягыг чинь хагалчхаад

	Амьд яваад ч яах вэ? гэж шийдээд

	Айхавтар хордуулсан лууванг чинь идчихээд

	Азгүй мөчөө хүлээж байна гэлээ.

	Сайх үгийг ах нь сонсоод

	Санаа тайвшран хойш суулаа.

	Хоолныхоо өрөөнд дараахан нь ортол

	Хоосон дэлгэц л гөлчийж байлаа.

	Дүүгийн аргын мэргэнд биширч

	Дуугүй тэр хэсэг зогслоо.

	Үнэн мөнийг ойлгуулж хэлэлгүй

	Үгээр хуурч дөнгөдөггүйг ч ухаарлаа.

	1983-11-6

	 


ХУНГИЙН ДУУ

	Цав цагаан өнгөтэй

	Цангинасан сайхан дуутай

	Тун ч гоёхон төрсөн

	Хув шувуу минь ээ, чи!

	Агаар

	Ус

	Газар

	Аль нь чиний нутаг юм бэ?

	Аялгуулж юу гэж дуулдаг юм бэ?

	— Цэнхэр тэнгэрт дэвж

	Цэнгэг нуурт хөвж

	Цэцэгт талд явж

	Цэнгэлтэй амьдардаг болохоор

	Агаар

	Ус

	Газар

	Аль нь ч гэсэн ялгалгүй

	Амин хайртай нутаг минь билээ.

	Тиймээс:

	Агаар

	Ус

	Газар

	Ариун тунгалаг

	Цэлийж байгаасай! гэж хүсдэг юм.

	Амгалан тайван

	Цэнхэртэж байгаасай! гэж дуулдаг юм.

	1983-6-2

ЯСТ МЭЛХИЙ БА ЯМААНЫ НАС

	Хэзээ гарсныг нь

	Хэлж мэдэхгүй ч

	Хаана болсныг нь

	Хариулж чадахгүй ч

	Сонстоход тустай

	Домог байх юм.

	Сонирхоход ашигтай

	Яриа байх юм.

	Та бүхний

	Таньж мэдэх

	Яст мэлхий

	Ямаа хоёр

	— Хэн маань

	Урт нас авах вэ? гэж

	Хэлэлцсэн юм гэнэ.

	Урт наслахыг хүсэхгүй

	Хэн сэн байх билээ дээ!

	Удаан жаргахыг бодохгүй

	Юу сан байх билээ дээ! (Тэгээд)

	Хурдаа үзүүлэн уралдаж

	Нас авахаар тогтжээ.

	Бяраа харуулан гүйж

	Амьдралд хүрэхээр тохирчээ,

	Яст мэлхий тэгээд

	Ярьсан дороо л

	Ямбалж суулгүй

	Гэрээсээ гарч

	Яаралгүйхэн

	Ягуухан алхаж

	Явах замаа

	Хороож гэнэ.

	— Ясан гэрт ч

	Яамайхан байна,

	Яах вэ дээ!

	Явж л байг!

	Алхаад, алхаад

	Алхам газар

	Хорох биш!

	Гүйгээд, гүйгээд

	Гүйцэгдэхээргүй

	Холдох биш!

	Ямаа ингэж

	Басаж гэнэ.

	Яст мэлхий

	Ядарлаа ч

	Ялхайж хэвтэлгүй

	Яваад л байж!

	Эвшээж сунам

	Эцлээ ч

	Эрхшээж зогсолгүй

	Зүтгээд л байж!

	Аархсан ямаа

	Амарч, амарч

	Араас нь шогшжээ

	Хэнэггүй ямаа

	Хэвтэж, хэвтэж

	Хойноос нь цогьжээ

	Тэгснээ:

	Хөндий талаар

	Хөх яргуй

	Хөөж гэнэ

	Сархиат уулаар

	Шар яргуй

	Хайж гэнэ

	Яргуй хөөсөөр

	Ядрав гэнэ

	Яльгүй явснаа

	Ихэд саналаа

	Ялархаж баахан

	Ямбалж хэвтлээ

	Ялаархаж бас

	Сүүдэрт зогслоо

	Яст мэлхий

	Яаралгүйхэн

	Яван явсаар

	Яргуйт талыг тууллаа.

	Уужуухан гэлээ ч

	Ухралтгүйхэн

	Урагшлан урагшилсаар

	Уулын өндрийг давлаа.

	Хол хоцорсон ямаа

	Хоромхонд гүйцэхээр

	Хойноос нь шогшлоо.

	Дэндүү яарснаас

	Тэгсхийгээд л

	Тэнхэл алдран цуцлаа.

	Алс хоцорсон ямаа

	Араас нь цогилоо.

	Адгаж харайснаас

	Асар удалгүй

	Аахилан, уухилан эцлээ.

	Барианы газар

	Яст мэлхий

	Баригдахааргүй хол

	Түрүүлж ирлээ.

	Угтагсад

	Урам баяртай

	Ура! хадаан

	Угтан авлаа.

	Уралдаанд ялсны

	Урамшил-шагналд

	Урт насыг

	Яст мэлхийд оноожээ.

	Бардаж гайхуулахын

	Балагт гайгаар ямаа

	Мэлхийд урт насаа

	Алджээ

	«Агшин зуурт

	Аахилж харайхын

	Ашиг хонжоо

	Байдаггүй

	Өчүүхэн боловч

	Үргэлж тэмүүлбэл

	Өгөөж хишиг нь

	Багаддаггүй» гэж

	Цугларсан олон ярьжээ

	Чухал сургамж нь

	Үүрд үлджээ.

	1984-5-2

	 


ХУЛЧГАРХАН ГӨЛЧГИЙ ЕЭ ЕЭ БӨӨ ВӨӨ!

	Тэнгэрт түгсэн

	Од харчхаад

	«Тэр юуны

	Нүд вэ?» гээд

	Ангалаасаа наашаа

	Алхдаггүй

	Хонгилоосоо цаашаа

	Холддоггүй

	Од харахаар

	Хулчийдаг

	Орой болохоор

	Шалчийдаг

	Хулганын

	Хулчгархан гөлчгий

	Хоолоо яаж

	Атгах юм бэ?

	Ходоодоо яаж

	Цатгах юм бэ?

	Еэ еэ бөө вөө!!

	Еэ еэ бөө вөө!!

	Өвсөн толгой

	Бөхөлзөх төдийхөнд

	"Өөдөөс мяраадаг

	Юу вэ?" гээд

	Чихнээс хойшоо

	Цухуйдаггүй

	Нүхнээсээ цаашаа

	Гишгэдэггүй

	Өвс хөдлөхөөр

	Хулчийдаг

	Үдэш болохоор

	Шалчийдаг

	Хулганын

	Хулчгархан гөлчгий

	Идшээ яаж 

	Атгах юм бэ?

	Гэдсээ яаж

	Цатгах юм бэ?

	Еэ еэ бөө вөө!!

	Еэ еэ бөө вөө!!

	1983-6-5

	 


АЙЛЫН НОХОЙН АЛТАН ХҮЗҮҮВЧ

	Айлын нохой эрт цагт

	Алтан хүзүүвч зүүдэг байжээ.

	Өдөр, шөнөгүй тэнэж явсаар

	Үнэтэй хүзүүвчээ гээсэн юм гэнэ,

	Хаа нэгтэйгээс хэн нэгэн

	Хайж олоод авчхуузай хэмээн

	Харанхуй болмогц хавьдаа чимээлж

	Хав хав хуцдаг гэнэм.

	Үүр цаймагц яаран босоод

	Үүгээр түүгээр өдөржин гүйж

	Нааш цааш эргэж дугуйран

	Нарийн эрэлд гардаг болжээ.

	Айлын нохойн гээсэн хүзүүвчийг

	Аль нэгтэйгээс олж өгвөл

	Шөнөжин борголгүй тавтай нойрсон

	Өдөржин гүйлгүй таатай амарна.

	1983-3-24

	 


ХОЁР БУХ

	Алаг бух

	Урамдана

	Айлын бух

	Дүрэмдэнэ

	Сүүлээ саагчин

	Агсралцана

	Сүржнээр толгой

	Сэгсрэлцэнэ

	Холоос ингэж

	Сөргөлдлөө

	Ойртож уулзуут

	Мөргөлдлөө

	Эцсийн дүнг нь үзвэл

	Эвэр нь хоёулаа

	Холцорхой

	Сүүлчийн дүнг нь ажвал

	Дух нь бас

	Халцархай.

	1983-5-1

	 


ХОЁР ТАХИАНЫ ЯРИА

	«Даруухан байх» гэдэг юу вэ?

	Даруйхан над хэлж өгөөч? гэж

	Азарган тахиа нэг өдөр

	Айлын тахианаас асууж гэнэ.

	— Содхон гэж улаан залаагаа

	Согсолзуулан харайж

	Тодхон хэмээн хэдэн өдөө

	Сагсалзуулан гүйж

	Хэн нэгэнд хүчээрээ эрэлхэж

	Хэрүүл зодоон үүсгэдэггүй бол

	«Даруухан байх» тэр мөн! гэж

	Даруйхан нөгөө нь хариулсан гэнэ.

	1983-9-11

	[image: Image]

	 


ТАХИАНЫ АТААРХАЛ

	Цаг ямагт бургилж байдаг

	Цагаан сүүн булаг гэмээр

	Өглөө, оройгүй сүүгээ өгдөг

	Үнээ гэдэг ачтай амьтан! гэж

	Саалийн зэлэн дээрээ саальчин ээж минь

	Саамын үнээдээ магтаж хөөрлөө

	— Өтгөн сүү үнээ өгдөг ч

	Үнэлж магтахаар амьтан биш

	Өдөр өнжилгүй өндөг төрүүлдэг

	Өглөгч тахиаг гүйцэхгүй тэр! гэж

	Өрөвлөгт тахиа үнээнд атаархаж

	Өлийн өлийн тэндээс хашхирчээ.

	1983-8-25

	НУУРЫН БЯЦХАН ШУВУУХАЙ

	(Хүүхэлдэйн жүжиг)

	ТОГЛОГЧИД:

	1. Өгүүлэгч

	2. Эх галуу

	3. Ах буюу гэмтсэн дэгдээхэй

	4. Дүү гурван дэгдээхэй

	5. Үнэг

	6. Уулын өвгөн

	7. Загас

	 

	ЭХЛЭЛ

	(Уран уншлагаар)

	УРАН УНШИГЧ:

	Эрээн алаг цэцгүүд

	Өнгө хослон найгаж

	Эргэн тойрны байгаль

	Үзэмж төгс дуниартана

	Хөвч өндөр ууланд

	Хөхөөн дуу уянгалж

	Хөндий талын энгээр

	Буман сүрэг налайна

	Мөрөн голын урсгал

	Мөшгөөр татан туналзаж

	Мөнгөн цагаан гэрүүд

	Зэрэглээн дунд торолзоно

	Өр зүрхнээс салшгүй

	Өндөр хангайн нутаг

	Өгөөмөр зуны сардаа

	Ийм л сайхан байдаг

	Тэр л сайхан нутгийн

	Тунгалаг мэлмий гэмээр

	Тэрх цагаан нуур

	Зах нь үгүй цэлэлзэнэ.

	Ариг энэ л нуурын

	Зулай бяцхан арал дээр

	Аянчин олон шувууд

	Зуны сардаа ганганалдана

	Дөрвөн хөөрхөн ангаахай нь

	Дэрвэн нисэж амжаагүй

	Нэгэн алаг галуу

	Тэднээ тойрон эргэцнэ

	 

	I ҮЗЭГДЭЛ

	ЭХ ГАЛУУНЫ ДУУЛАХ НЬ

	Өндгөн цагаан өлгийгөө

	Тэлж гарсан үрс минь

	Өлзийт тэргэл нууртаа

	Сэлж мөдхөн зугаална даа

	Бүүвэй бүүвэй!

	Бүлтгэр үрс минь

	Бушуухан торниж

	Нисэн дэрвэ дээ!

	Даль жигүүрээ гүйцэхэд

	Өндөр тэнгэрт дүүлж

	Далай тэнгисийг гатлан

	Ганганах дуугаа өргөнө дөө

	Дахилт

	Гайхал муухай харцагын

	Сүүдэр ч битгий дайраасай!

	Гамшигт муу бүргэдийн

	Барааг ч бүү хараасай

	Дахилт

	ЭХ ГАЛУУ

	Энхрий дөрвөн үр минь

	Ээж нь одоо явъя даа

	Ийш тийш нисэж

	Идэш хоолоо цуглуулъя

	Үдэш болохоос өмнө

	Эргээд ирнэ, ээж нь

	Үүгээр түүгээр гүйж

	Дэмий битгий тэнээрэй

	Үүрнээсээ холдож явбал

	Бүргэд, харцага аюултай шүү!

	Өөдгүй тэднийг үзэгдвэл

	Бүгж түргэн нуугдаарай!

	АХ АНГААХАЙ

	— За, за ээж ээ!

	Захисан үгийг чинь мартахгүй

	Би дүү нараа хараад байна

	Бидэнд санаа зоволтгүй ээ

	ДҮҮ АНГААХАЙ

	— Ээж ээ, таныг санана шүү

	Их удалгүй ирээрэй

	Энэ л өөрөө харин

	Эзгүйд чинь уйлаад байдаг юм

	ДҮҮ АНГААХАЙ

	— Битгий худлаа хэлээд бай!

	Би хэзээ уйлсан юм бэ?

	Өөрөө харин үймүүлээд

	Үүрээ сандраах гээд байдаг шүү дээ.

	ДҮҮ АНГААХАЙ

	— Ээжийн өгсөн хоолыг

	Энэ ганцаараа идэх гээд

	Өгөхгүй харамлаж аваад

	Өөрийнхөө дэргэд тавьчихдаг юм.

	ЭХ ГАЛУУ

	— Ойлгож мэдлээ, ээж нь!

	Орой ирээд шалгана

	Ахынхаа үгнээс гаралгүй

	Аятайхан байгаарай, цөмөөрөө!

	Өгөхгүй харамлаж аваад

	Өөрийнхөө дэргэд тавьчихдаг юм.

	(Эх галуу сэлж одно. Ангаахайнууд ганганалдан үлдэнэ)

	ДҮҮ АНГААХАЙ

	— Ээжийн өгсөн энэ хоолноос

	Идмээр байна аа би

	Өглөөнөөс хойш юм идээгүй

	Өлсөөд байна шүү дээ, одоо

	АХ АНГААХАЙ

	— Ид ээ, ид, миний дүү!

	Энд бас идэх юм байна

	Цадталаа идэхэд болно

	Замаг ч бас их байна

	(Ангаахайнууд хооллоно)

	ДҮҮ АНГААXАЙ

	— Ээжийг би саваад байна аа

	Ирэхгүй их удаж байна шүү дээ

	Элстэй тэр толгой дээр гараад

	Ирэхийг нь би хармаар байна аа

	АХ АНГААХАЙ

	— Үүрнээсээ битгий холдоорой! гэж

	Өглөө ээж захисан шүү дээ

	Уйлаад байвал усанд сэлье

	Удах ч үгүй ирнэ дээ, ээж!

	(Дүү нь ээжийг санаад байна хэмээн эхэр татан уйлна)

	АХ АНГААХАЙ

	— Битгий уйл, миний дүү

	Бидэнтэй гоё тогло

	Үүрнийхээ энэ ирмэг дээрээс

	Үсэрч одоо тоглоё л доо

	(Ах нь үүрнээсээ үсэрч дахин бас үсэрч дүү нар нь сонирхоно)

	ДҮҮ АНГААХАЙ

	— Ах ямар мундаг юм бэ?

	Аймаар өндрөөс дэвхэрсэн

	Ахиад бас дэвхрэх нь

	Та нар сайн хараач!

	(Дүү нарын үгэнд ах ангаахай нь бүүр онгирч үсэрнэ)

	АХ АНГААХАЙ

	Үүнээс ч өндрөөс би дэвхэрнэ л дээ

	Үнэндээ та гурав бол чадахгүй

	Ганцхан хоромд л би

	Газар буучихсан зогсоно шүү дээ

	ДҮҮ АНГААХАЙ

	Аа, аа та хоёр

	Ахын дэвхрэхийг хараач ээ

	Аягүй их өндрөөс

	Айхгүй үсрэх нь тэр ээ

	(Өндрөөс онгирч үсэрнэ. Тэгээд өндийхгүй тэрийнэ)

	ДҮҮ АНГААXАЙ

	— Өндийж босооч ээ, ах аа!

	Үүрэндээ явж оръё л доо

	Ингээд хэвтэж байхад

	Ээж ирвэл загнана шүү дээ

	ДҮҮ АНГААXАЙ

	Хөл дээрээ зогсооч ээ

	Хөтлөөд явъя, бид гурав

	Хөдлөхгүй ингээд байхаар чинь

	Айгаад байна шүү дээ, ах аа!

	АX АНГААXАЙ

	— Өндийе гэсэн ч болохгүй

	Өвдөг сөхөрчхөөд байна

	Өрөөсөн тал янгинаад

	Өөдөө босмооргүй байна.

	ДҮҮ АНГААХАЙ

	— Ээ, та хоёр хараач

	Энд том шалбарчихсан байна

	Энэ өд нь ийшээ

	Эвгүй муухай салбарчихсан байна.

	ДҮҮ АНГААХАЙ

	— Яг тийм байна шүү дээ

	Яах вэ, одоо гурвуулаа

	Салбайгаад байгаа энэ өдийг нь

	Шавраар наагаад боочих уу?

	ДҮҮ АНГААXАЙ

	— Өргөж бушуухан босгоод

	Үүрээд би явъя

	Үүр өөдөө авирч гарахад л

	Өргөлцөж та нар дэмжээрэй

	ДҮҮ АНГААХАЙ

	— Тэгье тэгье, ах аа!

	Тэвдэхгүй тайван оролдъё

	Тэврээд намайг өргөхөөр

	Түшээд аваарай, та хоёр!

	(Дүү нар нь ахыгаа үүрэндээ өргөн оруулж бөөцийлнө. Гэтэл эх галуу ирнэ)

	ЭХ ГАЛУУ

	— Энхрий үрс минь нааш ир!

	Ээжийгээ их санав уу?

	Идэх хүнс авчирлаа

	Эгнэж суугаад хооллоцгоо!

	(Ангаахайнууд дуугарах ч үгүй уруу царайлан байна)

	ЭХ ГАЛУУ

	— Том ах чинь яагаад

	Өндийх ч үгүй байна вэ?

	Тоглож ч чадахгүй хоорондоо

	Хэрэлдэж муудалцаа биз дээ?

	ДҮҮ АНГААХАЙ

	— Ах өөрөө «чадна» гээд

	Аягүй өндрөөс дэвхэрсэн юм

	Арай гэж бид босгоод

	Авчраад энд хэвтүүлчихсэн юм

	(Эх галуу сандран очиж үзнэ)

	ЭХ ГАЛУУ

	— Балагтай ч юм болох гэж дээ

	Баруун далавч нь бэртчихсэн шиг байна

	Бас тэгээд өдөнд нь

	Багагүй согог гарсан шиг байна 

	(Эх галуу уй гашуу болно. Эх галуу уйтгартайгаар өөрөө өөртөө ярих нь)

	ЭХ ГАЛУУ

	Усан болор нуур минь

	Мөсөн хөнжил нөмрөх нь!

	Уулс өндөр хангай минь

	Цасан малгай духдуулах нь!

	Дэргэдээс салдаггүй үр минь

	Үүрнээсээ өндийхөө болилоо

	Дэвж нисэх жигүүр нь

	Мөдхөн эдгэрэхээ байлаа

	Аянчин олон шувууд минь

	Нүүдлийн замдаа зэхэж байна

	Аргаа би олохгүй

	Нүдэндээ нулимстай гиюүрч байна

	Жигүүр нь гэмтсэн үрээ

	Сахиад байя даа гэхээр

	Жижигхэн гурван дүү нь

	Чичирч дагжаад горьгүй нь

	Ид шид байдаг бол

	Эрэмдэг үрээ эдгээх сэн

	Илбэ ухаан байдаг бол

	Элгэндээ наагаад нисэх сэн!

	(Хөгжим)

	ЭХ ГАЛУУ

	Эвий эвий торомгор үрээ

	Ээж нь яаж орхих билээ

	Эрх томоогүй гурван дүү нь

	Эргэж хоргодоод салахгүй болов уу

	(Дэгдээхийгээ өрөвдөн хамт байгаа байдлаар хугацаа нэлээд өнгөрөөнө)

	II ҮЗЭГДЭЛ

	ӨГҮҮЛЭГЧ

	Тэрх цагаан нуурын

	Бор галуу

	Эрх бяцхан үрсээ

	Холын аянд дасган

	Өглөө үдэшгүй дагуулж

	Үүгээр түүгээр нислээ

	Урт холын нүүдэлдээ

	Урьдаас дасгаж байлаа

	Сэтгэл санаа дэнсэлсэн

	Бүүдгэр нэгэн өдөр

	Сэрвүү алсын замдаа

	Шуударч гарахаар шийдлээ

	Холч жигүүрээ гэмтээсэн

	Дэгдээхэй хүүгээ дуудлаа

	Хоолой нь хэсэг зангирч

	Ингэж тэр хэллээ

	(Гэмтсэн дэгдээхэйд хандаж)

	ЭX ГАЛУУ

	— Цагаан хяруу цавцайж

	Цагийн хүйтэн эхэллээ

	Замагт нуур маань зайрмагтан

	Захалж хөлдөх нь боллоо

	Өлчир сууж амжаагүй

	Өөдөс бяцхан дүү нар чинь

	Өвлийн хүйтэн амьсгалын

	Эхний дохиог ч даахгүй нь!

	Гүйж нисэх нь ховордож

	Бөмбөрч чичрэх боллоо

	Ууж, идэх нь хомстож

	Бүрзийж зутарч эхэллээ

	Өчүүхэн нялх дүү нарыг чинь

	Өвлийн хүйтнээс зайлуулж

	Өмнийн дулаан нутагт

	Түргэн хүргэлгүй горьгүй ээ!

	АХ ДЭГДЭЭХЭЙ

	Ээж таны хэлдэг

	Эрхэм үнэн үг шүү

	Энхрийхэн гурван дүү минь

	Эвхэрч чичрээд биш байна

	ДҮҮ ДЭГДЭЭХЭЙ

	Урьд шөнийн хүйтэнд

	Учиргүй их даарсан

	Усанд ороод шумбасан ч

	Угаасаа дулаацахгүй байсан

	ДҮҮ ДЭГДЭЭХЭЙ

	Ээжийг шахаж хэвтээд байхад л

	Энэ талаас хүйт оргиод байсан

	(заана)

	ЭХ ГАЛУУ

	Хааяа, хааяа будраад

	Хүйтэрч эхлэх төлөвтэй

	Нэвсийсэн цагаан цас

	Нэг л мэдэхэд дарна байх

	Дэвэх жигүүрээ гэмтээсэн

	Даанч томоогүй үр минь

	Тэртээ алсын далайд

	Хүрэх аргагүй болохоор

	Өлзийт энэ нууртаа

	Үлдэж хоцрохоос яах вэ дээ!

	Өрөвчхөн сэтгэлт нэг нь

	Үртэйгээ зүйрлэж энэрэх биз

	АX ДЭГДЭЭXИЙ

	Ээж минь та надад

	Санаа зовох хэрэггүй

	Энэ зэрэгтэй болсон би

	Өөрийгөө анхааръя

	Хайртай гурван дүүг минь л

	Зутарч гундахаас өмнө

	Халуун дулаан газар

	Дагуулж хүргэх нь зүйтэй юм

	ЭХ ГАЛУУ

	Ээлтэй сайхан хангай минь

	Энгүй ачит түмэн нь

	Энгүй ачит түмэн нь

	Ивээлдээ авч дэмжээсэй

	Инээж далласан бүхэн

	Итгэлт нөхөр байдаггүй юм

	Харахад навсгар бүхэн

	Хартан дайсан явдаггүй юм

	Аяг зангаар нялуун ч

	Аргат үнэг аюултай

	Угийн төрх нь сүрдмээр ч

	Ухаант хүмүүс ачтай

	Хайртай гурван дүүг чинь

	Дагуулаад явъя даа, ээж нь!

	Хаврын урь оруут л

	Хамгийн түрүүнд ирье дээ

	АХ ДЭГДЭЭXИЙ

	Эжий таныхаа захиасыг

	Эндэлгүй дагаж явъя

	Нөхөр, дайсан хоёрыг

	Нүүрийг нь хараад л танина, би

	Хамгаас түшигтэй та нар минь

	Харьд одно гэдэг

	Хал үзээгүй надад

	Хачин хэцүү байлаа ч

	Халамжит ээжийнхээ үгийг

	Эргэцүүлж тунгааж бодлоо

	Хайртай хөөрхөн дүү нарынхаа

	Эцсийн тавиланг ухаарч байна

	Нэг биеийг минь гэсээр

	Нийтдээ хохирч таарахгүй

	Ганц намайг сахисаар

	Гайд учирч болохгүй

	Харахад би арчаагүй ч

	Амиа аргалаад

	Хаврын сард та нарыгаа

	Халуун дотноор угтана

	Өчүүхэн намайг өрөвдсөөр

	Өвөлтэй золговол аюултай шүү

	Өнөө маргаашгүй түргэхэн

	Өмнийг зорих хэрэгтэй

	ӨГҮҮЛЭГЧ 

	(далдаас)

	Ухаант дэгдээхэй ингэж

	Учирлаж эхдээ хэлээд

	Илж таалж дүү нараа

	Ээлж дараалж тэврэв

	Элбэрэл ихт ээж нь

	Энхрий түүнийг дагуулж

	Ээлтэй тунгалаг нууртаа

	Хоргодон, хоргодон шумбаад

	Гурван бяцхан дүүг нь

	Өөрийн хойноос дагуулж

	Гунигтайгаар ганганаж

	Өндөр аван хөөрлөө

	Толин тунгалаг нуурынхаа

	Торгон мандлаар нислээ

	Торойж хоцорсон хүүгээ

	Тойрч гурав эргэлээ

	Тэртээ далайг чиглэн

	Дэвэн дэвэн ганганалаа

	Тэрсхэн гурван дэгдээхэй нь

	Даган даган явлаа

	ӨГҮҮЛЭГЧ

	(далдаас)

	Хойтон хаврын улиралтай

	Хэрхэн золгохоо мэдэхгүй

	Хүйтэн цэнгэг нуурын

	Хөөсрөх мандалд хоцорсон

	Анхил багахан дэгдээхэй

	Асарлах тэнгэр өөд ширтэж байна

	Алс далайг зорьсон

	Ачит ээждээ тэмүүлж байна

	АХ ДЭГДЭЭХЭЙ

	— Хөөрч нисэхийн заяагүй

	Хөвч жигүүргүй хүү чинь

	Хөхөө өвлийн хүйтнийг

	Хүлцэн яаж давна вэ?

	Халин дүүлэх жигүүр минь

	Эдгэрч өгдөг ч болоосой

	Хайртай та нарынхаа араас

	Хурдалж нисээд очих сон!

	Урин хаврын улиралтай

	Учрах тавилан байдаг болов уу

	Учиргүй хайртай ээж, дүү нартайгаа

	Уулзах ерөөл ирдэг болов уу?

	 

	* * *

	 

	ӨГҮҮЛЭГЧ

	Бүлтгэр хоёр нүднээсээ

	Бөөн бөөн нулимс дуслуулан

	Аянд ниссэн ээжийнхээ

	Араас мэлмэрч дуулахыг

	Үүлт тэнгэрээс ээж нь

	Чих тавин сонслоо

	Өр зүрхнээсээ шаналж

	Нууртаа эргэж буулаа

	АX ДЭГДЭЭXИЙ 

	(ээждээ хандаж)

	— Ээж ээ! ээж ээ! та

	Эргээд ирэв үү? үрдээ

	Эхэр татан уйлахыг минь

	Тэр л холоос сонсоо юу?

	(дүү нартаа хандаж)

	Гурван хөөрхөн дүү минь

	Гунганасаар ирэв үү, ахдаа

	Гунигт дарагдан үлдэхэд минь

	Өрөвдөөд эргэв үү та нар!

	(Энэ үгийг сонсоод эх галуу уйлна)

	ЭX ГАЛУУ

	— Энхрий дөрвөн үрээ

	Элэг бүтэн дагуулах

	Эх үрийн жаргал

	Надад яагаад дутав даа

	Өчүүхэн балчир үрээ

	Торойтол нь орхиод одох

	Үйл лайтай тавилан

	Өөрт минь яагаад ногдов оо!

	(уйлна)

	АХ ДЭГДЭЭХЭЙ

	— Буянтай төрсөн ээж минь

	Ингэж уйлаад яах вэ?

	Булбарай жаахан үртэй сэн

	Эргээд заавал уулзана шүү

	Ачтай ээж таныгаа

	Алслан, алслан нисэхээр

	Аюулхай дотор харанхуйлж

	Аргагүй л уйлчихсан юм

	Энхрий гурван дүүгээ

	Эргэж хургасаар холдохоор нь

	Элэг, зүрх эмтэрч

	Эхэр татан уйлсан юм

	Алс холын аянд тань

	Ахиад саад хийхгүй ээ, би

	Миний нулимсыг асгарлаа ч

	Мэдээгүй юм шиг л алслаарай, ээж ээ!

	(хөгжим)

	ЭX ГАЛУУ

	— Алаг үр чамаасаа

	Алсалж холдох хэцүү ч

	Алдрай бяцхан дүү нарын чинь

	Ашдын тавилан горьгүй нь ээ!

	Өдөр хоногоор ширүүсэх

	Өвлийн хүйтэн чангарлаа

	Өлчир сууж амжаагүй

	Өчүүхэн дүү нар чинь хөлдөх нь ээ!

	Өнөөдөр л ээж нь чамайгаа

	Үнсэж таалан өнжье дөө

	Үүр дөнгөж хаяармагц

	Холын аяндаа гаръя даа

	(Дэгдээхийг эх нь энхрийлж буй байдал дүү нартайгаа нууртаа сэлж баяр хөөртэй байгааг дүрс ба хөгжмөөр илэрхийлнэ).

	 

	III ҮЗЭГДЭЛ

	ЭХ ГАЛУУ

	Тунгалаг улаан наран

	Өөдлөн мэлтийж мандлаа

	Тун сайхан өдөр

	Өнөөдөр ирэх нь ээ.

	Ийм сайхан өдөр

	Аяны замд гарахад

	Энхрий хайртай хүүтэйгээ

	Эргээд уулзах нь дамжиггүй

	АX ДЭГДЭЭXИЙ

	— Халамжит сайхан ээжтэйгээ

	Заавал би уулзана даа

	Хайртай хөөрхөн дүү нарынхаа

	Замыг тосоод угтана даа

	ЭХ НЬ

	— Хан буурал хорвоо минь

	Ээл ивээл ихтэй сэн

	Хамгаар олон нөхдийн минь

	Элбэрэл хайр багагүй сэн

	Өрөвч сэтгэлт нэгэн

	Үр чамайг минь хайрлаж

	Өгөөмөр хаврын тэнүүнтэй

	Уулзуулж өгөх биз дээ

	ДУНД ДЭГДЭЭХЭЙ

	— Хавар дөнгөж болуут л

	Нутгаа зорьж ирнэ

	Хайртай миний ах

	Нууртаа ганганан угтаарай

	АX ДЭГДЭЭXИЙ

	— Цайлган хөөрхөн дүү нар минь

	Замдаа сайн яваарай

	Цаглашгүй ачит ээжийгээ

	Өргөж тэтгэж байгаарай

	(Эх үрс аяны замд гарахаар сална)

	ӨГҮҮЛЭГЧ

	Эх үр алины нь ч

	Хоолой нь аяндаа зангирлаа

	Эргэж харан буруулж

	Бөмбөрөх нулимсаа арч даа

	Хонгор алаг галуу

	Зоригоо тэгээд чангаллаа

	Холын замдаа гарья даа гээд

	Хүүгээ хүзүүдэн тэвэрлээ

	Гурван бяцхан дүүг нь

	Өөрийн араас дагууллаа

	Гунигийн дуугаар ганганаж

	Өндөр аван хөөрлөө

	Толин тунгалаг нуурынхаа

	Торгон мандлаар нислээ

	Торойж хоцорсон хүүгээ

	Тойрч хэд эргэлээ

	Тэртээ далайг чиглэн

	Дэвэн дэвэн ганганалаа

	Тэрсхэн гурван дэгдээхэй нь

	Даган даган ганганалаа.

	(Гэмтсэн дэгдээхэй тэдний араас ширтэнэ)

	АХ ДЭГДЭЭХЭЙ

	Хамгаас түшигтэй ээж минь

	Харь холд одох

	Хал үзээгүй надад

	Хачин хэцүү юм даа

	Тэглээ гэсэн ч би

	Араас нь нисэж чадах биш

	Тэсвэр зоригоо чангалан

	Тэсгим өвлийг давъя даа

	— Ачлалт хайртай ээжийнхээ

	Алаг зүрхийг эмтрүүлж

	Алс холын аянд нь

	Саад хийхээ больё доо

	Хөөрхөн нялх дүү нараа

	Хөлдөх дөхөөд байхад

	Хар амиа бодож

	Хайлж уйлахаа зогсъё доо

	ӨГҮҮЛЭГЧ

	Бүлтгэр жаахан дэгдээхэй

	Бөмбөрөх нулимсаа татаж

	Алслан нисэх ээжийнхээ

	Араас мэлмэрч гүйсэнгүйг

	Үүлт тэнгэрээс ээж нь

	Чих тавин мэдээд 

	Үрээ хайрлаж хоргодох

	Чин сэтгэл тайвширч

	Өндөр өндөр уулсыг

	Дөтөлж даван цаашиллаа

	Өргөн өргөн талыг

	Гаталж дэвэн алсаллаа.

	 

	IV ҮЗЭГДЭЛ

	(Үнэг хэл амаа долоож харагдана)

	ӨГҮҮЛЭГЧ

	(далдаас)

	— Үрсээ дагуулсан галуу

	Ганганан гунганан дэвсээр

	Үүлт тэнгэрийн хаяа руу

	Үзэгдэх бараагүй алсаллаа

	Зальт улаан үнэг

	Зайдуу ажиж байгаад

	Эх галууг холдмогц

	Ихэд баярлан бослоо

	Дуучин шувуудаа буцчихад

	Уйтай чимээгүй дүнсийсэн

	Дугараг цэнхэр нуурын

	Хөвөөнд шогшин ирлээ

	Далан давлагаат нуурынхаа

	Даамай голд хөвөх

	Даанч томоогүй дэгдээхийг

	Ажин ажин зогслоо

	ҮНЭГ 

	(Дэгдээхэйд хандаж)

	— Балчир чамайг өрөвдсөөр

	Барааны газраас ирлээ

	Наашаа бушуу сэлээд

	Над руу хүрээд ирээч!

	Халуу дүүгсэн өргөө минь

	Хадат ууланд бариастай бий

	Хамаг амтат бүхэн

	Хагартал идсэн ч өрөөстэй бий

	Хүйтэн нуурын мандалд

	Ганьхарч гуньж суухаар

	Хүссэн бүхэн чинь бэлэн,

	Өрөвч эгчийндээ оч доо!

	ДЭГДЭЭXИЙ 

	(өөрөө өөрөөсөө асуун ярих нь)

	Хан буурал хорвоо минь

	Ээл ивээл ихтэй сэн

	Хамтаар олон нөхдийн минь

	Энэрэл хайр багагүй сэн

	Өрөвч сэтгэлтэн нэгэн

	Үр чамайг минь хайрлаж

	Өгөөмөр хаврын тэнүүнтэй

	Уулзуулж өгөх биз дээ» гэж

	Үнэн хайртай ээж минь

	Ахин дахин хэлсэн сэн

	Өрөвч тэр амьтан нь

	Хүрээд ирэх нь энэ үү!

	(Эргэцэн бодно. Үнэг өөд дөхнө)

	ҮНЭГ

	Хуруун чинээ дүү минь

	Хурдалж бушуу хөвөөч

	Сарвуугаа сайн тэнийлгээд

	Шалавхан сэлээд ирээч

	Эгч нь ажил ихтэй

	Ингэж удаж болохгүй

	Хоол гал дээр тавьчихсан

	Хоёулаа очиж идье

	(Дэгдээхэй үнэгний үгэнд хууртан түргэлнэ)

	ДЭГДЭЭXИЙ

	Өөрийн чадлыг гаргалаа ч

	Үүнээс хурдалж чадахгүй юм

	Өрөөсөн далавч хөндүүрлээд

	Өөдтэй сэлж болохгүй юм

	(Дэгдээхэй нуурын зах руу ойртоно. Үнэг хэл амаа долооно. Гэтэл нуураас загас гарч ирнэ)

	ЗАГАС

	— Хүүе, хүүе дэгдээхэй минь

	Хүлээж жаахан азнаач

	Ээжийнхээ захисан үгийг

	Эргэцүүлж бодох чинь боллоо

	Инээж далласан бүхэн

	Итгэлт нөхөр байдаггүй

	Аяг зангаар нялуун ч

	Аргат үнэг аюултай гэж

	Амьдрал үзсэн ээж чинь

	Анхааруулж хэлснийг санаач

	Аргат үнэг ирчхээд

	Амаа долоогоод байна шүү дээ

	(Загасанд хандаж)

	ДЭГДЭЭХЭЙ

	— Анхаарч мэдлээ, загас гуай!

	Үнэг гэдэг энэ юм уу?

	Араа шүд нь арзайгаад

	Үнэхээр аймаар амьтан аа!

	Өлзийтэй цэнхэр нуур минь

	Өршөөж намайг авраарай

	Үнэгний амнаас өрсөж

	Хүчтэй давлагаалж холтгоорой 

	(Дэгдээхэй буцаж зугтав)

	ҮНЭГ 

	(Загасанд хандаж)

	— Загас чи ер нь

	Чалчих хэрэг юу байна вэ?

	Замаараа чимээгүй байвал

	Чамд өлзийтэй бус уу?

	Өөдгүй санаат чамайг

	Үнэгний л хүү юм бол би

	Өрвөгөр дэгдээхийн хамт

	Үмхэхгүй хаашаа гарах вэ дээ

	ЗАГАС

	— Үмх, үмх үнэг гуай!

	Үсэрч ирээд үмхчих!

	Загас, дэгдээхэй хоёрыг

	Зажилж чадвал л сайхан даа

	(Үнэг дэгдээхийн араас нуур руу үсэрч орно. Усанд хахаж цацна. Давлагаа эрэг дээр гаргаж шиднэ)

	ӨГҮҮЛЭГЧ

	— Өлөн үнэг сандарч

	Өмнөх нуур руугаа дэвхэрлээ

	Өнөө жаахан дэгдээхэй ч

	Улам холдон цаашиллаа

	Эрсхэн дэвхэрсэн үнэгийг

	Эрчлэх давлагаа нөмөрлөө

	Эргээс улам холтгон

	Эргүүлж хэсэг бөмбөрүүллээ

	Асар хүчит давлагаа

	Эргэж нэг цацрахдаа

	Агаар харин түүнийг

	Эрэг дээр гаргаж шиджээ

	Хөлгүй нуурын гүнд

	Золгүй живэх шахсан

	Хүйтэн мөхөөлт усанд нь

	Хөлдөж осгох дөхсөн

	Санаа муут үнэг

	Арай гэж өндийж бослоо

	Өнөөх жаахан дэгдээхэйд

	Өширч байгаа нь илт байна.

	ҮНЭГ

	— Өөдгүй чамайг

	Өршөөж ердөө ч уучлахгүй ээ!

	Өнөөдөр намайг дөнгөсний

	Өшөө хонзонг мартахгүй ээ!

	Балагт нуурын чинь усыг

	Барьж хөлдөхийн цагт

	Гай тарьсан чамайг

	Ганцхан шүүрч авна даа

	Аргат намайг чадсаныг чинь

	«Амтат» шанг өгнө дөө!

	Хөөрхийлж бодолгүй дөнгөснийг чинь

	Хөлс шанг хүртээнэ дээ

	(Үнэг чичрэн зогсоно)

	ӨГҮҮЛЭГЧ 

	Үнэгний норсон үс нь

	Өрвийж хөлдөн царцлаа

	Үзүүрт тэвнэ зүүсэн шиг

	Хангир жингэр савчлаа

	Үхтэл даарахын эрхэнд

	Үнэг үсчин чичирлээ

	Өөрийн эрхгүй тэгээд

	Уулаа бараадахаар шогшлоо

	V ҮЗЭГДЭЛ

	ӨГҮҮЛЭГЧ 

	(далдаас)

	Будант тэргэл нуур ч

	Хүйтний эрч ч чангарлаа

	Будант тэргэл нуур ч

	Хөлдөж гүйцэх ойртлоо

	Уйлахаас цааш хариугүй

	Өчүүхэн нялх дэгдээхэй

	Уй гашуутай ганганан

	Өндийх ч үгүй бөөвийнө

	Өлсөж туйлдсан үнэг

	Өглөө үдэшгүй эргэцэж

	Үнэрлэж шиншлэн тойрч

	Өдий төдий саатна

	(хөгжим)

	ДЭГДЭЭХЭЙ 

	(арал дээр байгаа байдал)

	Өрөмтөж хөлдсөн нуурынхаа

	Өрхийн чинээхэн арал дээр

	Өөрийн амийг аргацаах

	Өрвөгөр жаахан дэгдээхэй

	Үнэгний аманд өртөх

	Золгүй мөч ойртсоныг

	Өдөр цагаар ухаарч

	Үнхэлцгээ хагартал айна

	(хөгжим)

	ДЭГДЭЭХЭЙ

	— Өлгий цэнхэр нуур минь

	Өргүй битүү хөлдөх нь ээ!

	Өөдгүй өлөн үнэгний

	Өөш зууш болох нь ээ!

	Элэн халих жигүүр минь

	Эдгэрч тэнийдэг ч болоосой

	Өлөн араатны амнаас

	Өндөрт хөөрөн зугтах сан!

	Голын хайртай ээж минь

	Холын газраасаа ирээсэй

	Өвчин зүрхний зовлонгоо

	Өнжин хонон тоочих сон!

	Балчир багахан намайг

	Өөрийн үртэй зүйрлэж

	Башир үнэгний амнаас

	Өрөвдөж авраач, олон минь!

	(хөгжим)

	ӨГҮҮЛЭГЧ 

	(Өвгөн ирж буй)

	— Анхил багахан дэгдээхийн

	Уй гашуутай ганганахыг

	Алаг нүдний хараагүй

	Уулын өвгөн сонсжээ

	Өнхөрч тэр бүдчин

	Өөрийн чадлаар хурдалсаар

	Өрөмтөж хөлдсөн нуурын

	Өндөр эрэгт ирлээ

	(хөгжим)

	ӨВГӨН

	— Өөдөс бяцхан шувуухай минь

	Өрөвдөм юу гэж ганганана вэ?

	Өөрт тохиолдсон зовлонгоо

	Өчүүхэн ч нуулгүй хэлээч

	Мөхөөлдсөн энэ нуур чинь

	Мөсөөр битүү хучигдах нь!

	Мөдхөн тэгээд хүү минь

	Мөлхөх ч тэнхэлгүй бээрэх нь дээ!

	Өрнөсөн ганц чамайг

	Өр зүрхнээс өрөвдөж байна

	Өөрийн гэртээ аваачаад

	Өргөж тэтгэе, нааш ир!

	ДЭГДЭЭХЭЙ

	— Хайртай ээж минь байхгүй болохоор

	Хуурч барина гэж бодож байна уу

	Хал үзээгүй болохоор минь

	Аргалж иднэ гэж санаж байна уу?

	Өрөөсөн жигүүргүй надаар

	Элэг доог хийхээр

	Өөрийн замаар та

	Эндээс түргэн холдоно уу?

	Ямар ч сайхан амлалаа ч

	Яасан ч би хууртахгүй

	Ирсэн замаараа одоохон

	Эргэж харивал дээргүй юу!

	ӨВГӨН

	— Хөөрхөн балчир шувуухай минь

	Итгэж наашаа ир ээ

	Хөгшин буурал ахаасаа

	Ингэж айхын хэрэггүй

	Хугарч гэмтсэн жигүүрийг чинь

	Эмчилж аргалахыг оролдъё

	Хувиршгүй хайртай ээжтэй чинь

	Уулзуулж туслахыг хичээе

	ДЭГДЭЭХЭЙ

	Даарч чичрэхээ бодвол

	Бушуухан очмоор санагдавч

	Таны сайхан үгэнд чинь

	Даанч итгэхгүй байна аа

	Өлсөж цангаснаа бодвол

	Үсрээд хүрмээр бодогдовч

	Өөрийн чинь гоё үгэнд

	Үнэхээр итгэхгүй юм даа

	ӨВГӨН

	Харсан бүхэндээ дэгдээхэй минь

	Хар санаж болохгүй шүү

	Халуун амийг чинь аврах

	Ачтан ч учирч болно шүү

	ДЭГДЭЭХЭЙ

	Хэзээ ч би өнгөрсөн

	Энэ л нууртаа эцэслэнэ

	Хэл ам таталж

	Эргэцээд та яах вэ дээ

	ӨВГӨН

	— Түрхэн зуурын зовлонд

	Сэтгэлээр унах хэрэггүй

	Төвшин нурууг барих

	Тэсвэр зориг чухал аа

	Хоёр нүдгүй ахынхаа

	Гуньж явааг хар л даа

	Хотол түмнээ түшихэд

	Гутрах юмгүй сайхан

	Хойд уулын энгэрт

	Өөвгөр гэр минь байгаа

	Хоёул суухад давчуухан ч

	Өвлийг өнгөрөөж болох биз!

	Базааж зэхсэн хүнс минь

	Багахан жаахан гэлээ ч

	Байгаа түүнийгээ хуваахад

	Бас учир бий хө

	ДЭГДЭЭХЭЙ

	Ялдамхан үгэнд чинь би

	Зүрх сэтгэлээсээ баярлалаа

	Ямар ч гэсэн тань руу

	Явж очиж чадахгүй нь!

	Азгүй заяаны тавилангаа

	Өөрийн биеэр туулъя даа

	Ар дахь ажил чинь хоцорлоо

	Ах минь одоо буц даа

	(Загас уснаас гарч ирнэ)

	ЗАГАС

	Эвхэрч чичирсэн дэгдээхэй минь

	Хэлэх үгээ тунгаагаач

	Ээжийнхээ захисан үгийг

	Эргэцүүлж бодох чинь боллоо

	Харахад навсгар бүхэн

	Хартан дайсан явдаггүй

	Угийн төрх нь сүрдэм ч

	Ухаант хүмүүс тустай гэж

	Амьдрал үзсэн ээжийнхээ

	Анхааруулж хэлснийг санаач

	Хөөрхийлж өрөвдөх сэтгэлтэй

	Хүн чамд туслах гээд байна

	(Загасанд хандаж)

	ДЭГДЭЭХЭЙ

	Ачит загас танд

	Алаг зүрхнээсээ баярлалаа

	Ядарсан надад туслах

	Ямар сайхан сэтгэлтэй юм бэ?

	Ээжийн захиад байсан

	Элбэрэлт хүнийг танилгүй

	Энэрэлгүй сайхан сэтгэлийнх нь

	Урмыг хугалж орхив уу даа

	ЗАГАС

	Цаглашгүй ачит хүн

	Юмны түрүүнд гомдохгүй

	Чамайг хүрээд очвол

	Угтаж өхөөрдөөд л тэвэрнэ

	(Загас далд орно. Дэгдээхэй хүнд хандана).

	ДЭГДЭЭХЭЙ

	Өлзийтэй төрсөн хүн гуай

	Намайг та уучилна уу?

	Үнэгэнд хууртаж хашраад

	Таныг гомдооход хүрчээ

	Xүйтэн нуураас

	Хөвж одоо очъё

	Энэрэл хайрыг тань түшиж

	Ээжийгээ ирэхийг хүлээе

	(Өвгөн дээр дэгдээхэй ирнэ)

	ӨВГӨН

	Хөөрхий балчир чи минь

	Хөлдчих бүр шахжээ

	Өд сөд чинь царцаад

	Өрөвдөм болжээ

	Чичирч байгаа чамайг

	Өвөртөө хийж дулаацуулъя

	Чигээрээ явж хариад

	Хооллож ундалж бүлээцүүлье

	VI ҮЗЭГДЭЛ

	(Дэгдээхийн гэмтсэн далавчийг өвгөн үзэж байна)

	ДЭГДЭЭХЭЙ

	Хөдөлгөж таныг үзэхээр чинь

	Хөндүүрлээд байна, далавч

	Гар хүрэхгүй байвал ч

	Гайгүй байна, өвдөх нь

	ӨВГӨН

	Ийш тийш нь хөдөлгөхөд

	Өвдөх нь мэдээж

	Эр зориг гаргаж

	Тэсэж хүлээгээрэй

	(Өвгөн далавчийг барьж үзсээр байна)

	ӨВГӨН

	— Баруун талын далавч чинь

	Багагүй хугарч гэмтсэн байна

	Бас зарим өд чинь

	Шаггүй сөрж зөрсөн байна

	Тэглээ ч гэсэн чи

	Тэвдэж айх явдалгүй

	Тэвчиж сайн эмчлүүлбэл

	Засарч эдгэж болох биз

	ДЭГДЭЭХЭЙ

	Хугарсан тэр өд минь

	Хувилахгүй түргэн эдгээсэй

	Зөрж гажсан газар нь

	Барьж боомогц нийлээсэй

	Элбэрэлт өвгөн ахынхаа

	Элдэв ажилд туслах сан

	Ээж, дүүгээ ирэхэд нь

	Угтаж нисээд очих сон

	ӨВГӨН

	Их яарах хэрэггүй

	Эдгэрнэ гэдэгт л итгээрэй

	Элдэв эмчилгээ хийхэд л

	Ихээ тэсвэр хэрэгтэй шүү

	Хугарч гэмтсэн хэсгийг нь

	Хуучинд нь оруулж бооно

	Зөрж гажсан хэсгийг нь

	Барьж эвлүүлж сойно

	(Өвгөн чиг барьж боох зэргээр эмчилгээ хийх нь харагдана)

	ДЭГДЭЭХЭЙ

	— Ээ, ээ ах аа!

	Ингэж татахаа болиоч!

	Өвдөөд ерөөсөө болохгүй байна

	Өөрөө л аяндаа эдгэрэг!

	ӨВГӨН

	— Тэгж болохгүй, дэгдээхэй минь

	Тэсвэртэй бай гэсэн шүү!

	Эвд нь барьж оруулахгүй бол

	Эрэмдэг татуу болно шүү

	(Өвгөн барина. Бооно)

	ӨВГӨН

	— Хосгүй энэ сайхан тосыг

	Хоногт заавал түрхэнэ

	Хонин цагаан энэ эмийг

	Өдөр бүрий ууна

	(Тос түрхэж эм уулгана)

	ӨГҮҮЛЭГЧ 

	(Өвгөн дэгдээхийг хооллоно. Дэгдээхэй дагаж гүйнэ)

	— Балчир жаахан дэгдээхийн

	Салбайж унжсан далавч нь

	Байрандаа орох төлөвтэй

	Бас ч үгүй дэвмээр аядаж байна

	Өрвийж бүрзийж ширэлдсэн

	Өд сөд нь сэргэн

	Өхөөрдөм бондойж таргалаад

	Үүгээр түүгээр гүйнэ

	Өлсөө, цангаа нь тайлагдаж

	Өнгө зүс орж

	Үнэн ачлалт өвгөнийг

	Өөд уруугүй дагаж гүйнэ.

	Өрөвч тусч сэтгэлтэй

	Өвгөн тэр буурлыг

	Өндөр зуу наслаарай гэж

	Үзсэн бүхэн ерөөж байна

	(Өвгөн дэгдээхийг үзнэ)

	ӨВГӨН

	Өнөөдөр үзэхэд далавч чинь

	Үнэхээр сайхан эдгэрч байна

	Өөрөө одоо босоод

	Өөд, уруу нь хөдлөг дөө

	(Дэгдээхэй далавчаа хөдөлгөнө)

	ДЭГДЭЭХЭЙ

	— Нээрээ тийм байна, өвөө!

	Хөдөлгөхөд өвдөхгүй байна,

	Нэг л гэм нь харин

	Нийтдээ жаахан хөшөөд байна

	ӨВГӨН

	Хөших нь бүүр аргагүй ээ!

	Хөдөлгөлгүй тун удсан шүү дээ

	Дасгал одоо байнга хий

	Даруй даруй хөдөлгөөд байна

	Өнөөдрөөс эхлээд хоёулаа

	Өдөр бүхэн дасгал хийнэ.

	Анх хийхэд хөндүүрлэж болно

	Ашиг нь тэгэвч заавал гарна

	(Далавчны дасгал хийлгэнэ)

	ӨВГӨН

	НЭГ! (Өргөсхийнэ)

	ХӨЁР! (Бүр сайн өргөнө)

	ГУРАВ! (Доош нь буцаана)

	ДӨРӨВ! (Бүр сайн буулгана)

	ӨВГӨН

	— За одоо дэвж гүйх дасгал!

	Заавал энэ далавчаа хөдөлгөнө шүү!

	Зав чөлөө гаргаж байгаад

	Залхууралгүй дандаа хийнэ шүү!

	ӨВГӨН

	НЭЭГ! Хоёр талынхаа далавчийг

	Хоёулыг адилхан өргөөрэй

	Урд талын өднүүдийг

	Угаар нь сайн хөдөлгөөрэй

	ХОЁР! Дэгдэж хэд гүйнгүүтээ

	Дэвж хөөрөхийг оролдоорой

	Баруун талын далавч чинь

	Бас л хөдлөхгүй байна шүү

	ГУРАВ! Дээшээ хөөрөөрэй

	Дахиад хөөрөөрэй

	Баруун далавчаа хөдөлгөхгүй болохоор

	Байрнаасаа чи хөндийрөхгүй байна шүү

	(Энэ дасгалыг дахин дахин хийлгэнэ)

	ӨВГӨН

	— Өнөөдрийн энэ дасгалыг

	Өөрөө бие даагаад

	Өглөө, орой ялгалгүй

	Үргэлж хийж байна шүү

	ДЭГДЭЭХЭЙ

	— За, за! Өвөө

	Залхуурахгүй би хийнэ

	Өвөөгийнхөө хэлсэн үгнээс

	Үнэндээ би зөрдөггүй шүү дээ

	(Дэгдээхэй дасгал хийж байгаа байдал харагдана)

	ӨВГӨН

	— Өгсөн зөвлөгөөг чи

	Үнэхээр сайн биелүүлж

	Үгнээс ердөө гажихгүй

	Бүх л эмчилгээг хийлгэлээ

	Өдий төдий эмийг

	Өдөр өнжилгүй уулаа

	Өвөрмөц нарийн иллэг

	Өглөө, үдэшгүй хийлгэлээ

	Тустай сайн тосыг

	Тухайн номоор нь түрхлээ

	Заавал хийх дасгалыг

	Залхууралгүй сайн гүйцээлээ

	Энэ бүхний үр дүнд

	Гэмтсэн жигүүр нь эдгэрлээ

	Ээжийгээ алсаас ирэхэд

	Угтаад нисэхүйц боллоо

	(хөгжим)

	ДЭГДЭЭХЭЙ

	Өчүүхэн дорой надад

	Үнэн зүрхнээсээ тусалсан

	Өвөө таны ачид л

	Өдий дайтай боллоо доо

	Ерөөлөөр та тааралдаж

	Өрөвдөж намайг авчраагүй бол

	Өөдгүй араатан үнэгний

	Өөш зууш болох байв

	Өрөвч сайхан сэтгэлийн чинь

	Үр нь дэлгэрэх нь дамжиггүй

	Өгүүлж баршгүй ачийг чинь

	Өчүүхэн ч болсон хариулах сан!

	ӨВГӨН

	— Туулайн чинээхэн тус хүргээд

	Уулын чинээ хариу горилбол

	Тус дэмжлэг болсны

	Утга юу байх вэ?

	Аяа, хөөрхөн чиний

	Алтлах жигүүр тэнийж

	Агаар тэнгэртээ дураар

	Цэнгэх болсонд чинь баяртай байна

	Учиргүй хайртай ээжийгээ

	Харь холоос ирэхэд нь

	Угтан нисэж очоод

	Урам баяртай уулзаарай

	ДЭГДЭЭХЭЙ

	дуулах нь

	Санаа сэтгэлд уяатай

	Хамгаас хайртай ээжтэйгээ

	Салах тавилангийн эрхээр

	Хайлан уйлан холдсон ч

	Сайхан санаат хүний

	Ач ивээлд орж

	Сар өдрийг тоолон

	Ээжийгээ хүлээж сууна даа

	Нартай, сартай хорвоо минь

	Ямар сайхан юм бэ дээ

	Намайг ч гэсэн голохгүй

	Халамж хайрандаа багтаах юм

	Эгнэшгүй ачит олныхоо

	Ээл ивээлийн хариуд

	Энхийн уянгад нэмэрлэж

	Эгшиг дуугаа өргөе дөө

	VII ҮЗЭГДЭЛ

	ӨГҮҮЛЭГЧ 

	(далдаас)

	Мөс, цас хайлж

	Цагийн дулаан боллоо

	Мөрөн голууд гэсэж

	Мөнгөн саа шиг мөшгөөртлөө

	Хөдөө талын энгээр

	Хөх яргуй дэлгэрлээ

	Хөхиүн хаврын улирал ч

	Хүрээд ирлээ

	ӨГҮҮЛЭГЧ

	— Тэрх цагаан нуурын

	Бор алаг галуу

	Тэртээ холын газраас

	Дэвэх жигүүрээ цуцтал

	Зэллэж ганганах шувуудын

	Түрүү татан нисэж

	Зэгст нууртаа үлдээсэн

	Томоогүй үрээ дуудсаар

	Энгүй холын аянаасаа

	Эргэж наашаа ирж явна

	Энхрий гурван дэгдээхэй нь

	Эсэн мэнд дагаж явна

	ЭХ ГАЛУУ ДУУЛАХ НЬ

	— Уул усыг даваад

	Уугуул нутагтаа ойртож байна

	Ус мөрнийг гатлаад

	Төрсөн үрдээ дөхөж байна

	Бүлтгэр нүднийхээ нулимсыг

	Бөмбөрүүлж салсан үр минь

	Хайртай ээж минь ирнэ гээд

	Харуулдсаар байгаа болов уу?

	Өгөөмөр нинжин сэтгэлтний

	Өршөөл хайрын ачаар

	Өвлийн тэсгим хүйтнийг

	Өнгөрөөж чад аа болов уу?

	Өссөн нутаг ойртоход

	Өр зүрх минь зовоод байна

	Өөдсийн чинээ үр минь

	Яагаа бол? гэж айгаад байна

	(хөгжим)

	VIII ҮЗЭГДЭЛ

	ЭХ ГАЛУУ

	— Эвий эвий, чи минь

	Эрх үр минь мөн үү?

	Эсэн мэнд учрахын

	Өлзий тавилан энэ үү?

	Хаана, хэзээ ч гэсэн

	Хар санаж яваагүй

	Хайлган зөөлөн сэтгэлийн минь

	Үр нь дэлгэрч өршөөв үү?

	ДЭГДЭЭХЭЙ

	— Этгээд холын аянаасаа

	Эргээд ирэв үү? та нар минь!

	Ингэж уулзана гэдэгт

	Итгэхгүй байсан юм би чинь!

	Унтах нойрон дундаа

	Уулзлаа, ирлээ гэж зүүдлээд

	Сэрэхэд байхгүй болохоор нь

	Сэмхэн уйлдаг байсан, би!

	ДҮҮ ДЭГДЭЭХЭЙ

	— Ах таныгаа бид

	Их санасан шүү

	Араас нисээд ирээсэй гэж

	Амьхандаа боддог байсан шүү

	ДҮҮ ДЭГДЭЭХЭЙ

	— Өчүүхэн хүнс олохоороо

	Хувь үлдээж байсан шүү

	Өөрөө та байхгүй ч

	Өр зүрхэнд минь явсан шүү!

	ДҮҮ ДЭГДЭЭХЭЙ

	— Ахыг их саналаа гээд

	Намайг уйлах гэхээр

	Аашилж загнадаг байсан шүү

	(Эх галуу дэгдээхийг илнэ)

	ЭХ ГАЛУУ

	— Өөдөсхөн үрийн минь жигүүр

	Ямар таатай эдгэрээ вэ?

	Өнө холын аянд ч

	Саатах юмгүй болжээ

	ДҮҮ ДЭГДЭЭХЭЙ

	— Зэгст нуураа хөлдөхөөр

	Цөмөөрөө хамт ниснэ дээ

	Жилийн хол газрыг ч

	Ах давгүй туулна даа

	АХ ДЭГДЭЭХЭЙ

	— Одоо надад санаа зоволтгүй

	Одонд ниссэн ч хүрнэ, би!

	Дүү нартайгаа ах нь уралдаж нисвэл

	Түрүүлсний шагнал минийх болно

	(Өд сөд, далавчийг нь цөм үзнэ)

	ЭХ ГАЛУУ

	— Ингэж их сайхан

	Эвлэж эдгэх гэж байдаг аа?

	Зөрж сөрсөн хэсэг нь ч

	Зүв зүгээр болсон байна

	АХ ДЭГДЭЭХЭЙ

	— Өгүүлж баршгүй ачтай

	Өргөн түмний хүч дээ

	Өчүүхэн намайг тэтгэсэн

	Өвгөн буурлын ач даа!

	Өлзийт тэргэл нуур минь

	Өргүй битүү хөлдөх гээд

	Өөдгүй үнэг эргэцэж

	Үмхчих шахаад байтал

	Буян заяа нь дэлгэрсэн

	Буурал өвөө ирж

	Навтгар жаахан өргөөндөө

	Намайг өвөрлөж аваачаад

	Идэх жаахан хүнсээ

	Ив ижилхэн хувааж

	Эмгэг согогтой жигүүрийг минь

	Эдгээх гэж мэрийсэн юм

	Сайхан сэтгэлт өвөөд

	Хэрхэн туслахаа мэдэхгүй байна

	Саруул хорвоог харах

	Нүдгүй юм шүү, хөөрхий!

	ЭХ ГАЛУУ

	— Үнэнч нөхрийн ачийг

	Үүрд мартах учиргүй

	Үнэнхүү сэтгэл байвал

	Хариу тус нь багаддаггүй

	Амны нь усыг дөхүүлсэн ч

	Аяга, данхыг нь ойртууллаа ч

	Нүд нь хараагүй түүнд

	Аштай байх вэ?

	ДҮҮ ДЭГДЭЭХЭЙ

	— Ээж ээ! ах аа! цөмөөрөө

	Бушуухан одоо явъя

	Элбэрэлт тэр өвгөнийг

	Эргэж түргэн очъё

	ЭX ГАЛУУ

	— За одоо хөдөлье!

	Замчилж чи яваарай

	Хөгшин буурал өвөөг

	Хүндлэн цөм золгоё

	(цөм нисэн одно)

	ӨГҮҮЛЭГЧ

	— Өвлийн тэсгим хүйтэнд

	Үхэхийн даваанд хүрч

	Өлөн үнэгний аманд

	Өртөхийн аюулд тулгарсан

	Хайртай нялх дэгдээхэйд нь

	Халамж анхаарал тавьж

	Халуун амийг нь авран

	Хаацайлж тэтгэж тусалсан

	Эгнэшгүй ачит өвгөнийд

	Ингээд цөм очицгоов

	Эгэлгүй их баярласнаа

	Эх галуу илчлэв

	ЭХ ГАЛУУ

	— Эрхэм хүндэт ах таны

	Энэрэл хайранд баярлаж байна

	Энхрий хайртай үрийг минь

	Эдгэрүүлж өгсөнд баясаад байна

	Дэгдэх дөрвөн туурай нь

	Дэгс нэгэн өөтэй бол

	Тэнүүн говийг туулах

	Хулангийн унага хөөрхий сэн

	Дэвэх хоёр жигүүр минь

	Хугас нэгэн сэвтэй бол

	Тэнгис далайг гатлах

	Жигүүртэн бид хөөрхий сэн

	Амраг хайртай үрийг минь

	Холч жигүүртэй болгосон

	Ачит хүн таны

	Хосгүй ачийг мартахгүй ээ!

	Даль жигүүрийн хүчээр

	Далай тэнгис гатална

	Хоёр нүдийг чинь эмчлэх

	Ховор арга хайя!

	ӨВГӨН

	— Хөвөлзөх давлагаат нууртаа

	Хөгжилтэй зусаарай, цөм!

	Хөөрхөн дэгдээхийг минь

	Уулзуулж байгаарай, надтай!

	ЭХ ГАЛУУ

	— Хэдхэн хоноод би

	Эргэж ирнэ, өвөө минь

	Хэрэг зориг гарвал

	Хэл мэдээ өгөөрэй!

	АХ ДЭГДЭЭХЭЙ

	— Өвөө, өвөө таныг

	Үргэлж би эргэж байна

	Өглөө эрт ирээд

	Өрхийг чинь татчихаж байя

	Аргал түлшийг чинь би

	Авчирч ойртуулж байна

	Аяга, тавгийг чинь бас

	Арчиж, угааж өгнө өө

	ӨВГӨН

	— Баярлалаа, баяртай!

	ГАЛУУНУУД

	— Баяртай!

	 

	IX ҮЗЭГДЭЛ

	(Галуу нууртаа гунигтай ганганана)

	ЗАГАС

	— Алс холын аянаасаа

	Алжаалгүй ирсэн галуу минь

	Амраг хайртай үртэйгээ

	Алзалгүй уулзсан шувуу минь

	Өргөн тунгалаг нууртаа

	Өрнүүн баяртай шумбахгүй

	Өглөө үдэшгүй юундаа

	Үймэрч ганганаад байна вэ?

	Өөрт тохиолдсон зовлонгоо

	Өгүүлж над хэлэхгүй юу

	Өөрийн чадлын хэрээр

	Өчүүхэн боловч тусалъя, би!

	ГАЛУУ

	— Хөхөө өвлийн хүйтэнд

	Хөлдөхийн даваанд тулгарч

	Хөсөр үнэгний аманд

	Холдохын аргагүй баригдсан

	 


Өөдөс жаахан хүүг минь

	Үрээсээ ялгаагүй бөөцийлж

	Энхрийлж асран байсаар

	Эсэн мэнд уулзуулсан

	Азай буурал өвгөний

	Ачийг хэрхэн хариулах вэ?

	Алаг нүдний нь хараа

	Алга болоод удсан байна

	Хонхойж ширгэсэн мэлмийг нь

	Хосгүй сайн эмчлээд

	Хорвоог хардаг болгох сон гээд

	Хоол ч орохгүй цөхөрч байна

	ЗАГАС

	— Загас бидний мэлмий

	Хараа сайтай байдаг минь

	Замагт энэ нуурын минь

	Домогт ургамлын хүч юм

	Ашигтай тэр ургамал

	Асар гүнд байдаг юм

	Авъя гэсэн бүхэн ч

	Амархан ч хүрчхэж болдоггүй юм

	Одоо би яваад

	Олж ирэхийг хичээе!

	«Эргэн ирнэ» гэж намайг

	Итгэж та хүлээнэ үү

	ЭХ ГАЛУУ

	— Хүлээе, би чамайг

	Хэчнээн ч удсан хүлээнэ

	Хөөрхий тэр өвгөнд л

	Хичээж тусалъя, би

	ЗАГАС

	— За ингээд явъя, би

	Зам хол бартаатай

	Заавал эргэж ирнэ

	Захиасыг чинь биелүүлэхийг мэрийнэ

	ЭХ ГАЛУУ

	Загас дүү минь баяртай

	Замдаа сайн яваарай

	(Загас нуурын гүн дэх ургамалд хүрэхийн тулд хад бартаа, далайн махчин амьтадтай тааралдаж тэднээс бултан ихэд бэрхшээлийг даван ургамлыг аваад буцна)

	ЗАГАС

	— Хүсэж захисан зүйлээ

	Хүлээж та ядрав уу?

	Үүнийг одоо аваад

	Өвгөн буурлындаа оч доо

	ЭX ГАЛУУ

	— Үнэн зүрхнээс баярлалаа

	Өгөөмөр ачийг чинь мартахгүй

	Замын хүзүү урт

	Заавал нэгтэй уулзах биз!

	(Загас далд орно. Загасны өгсөн ургамал, усыг галуу үзэж өөрөө өөртөө ярина)

	ЭХ ГАЛУУ

	— Өнгө даруухан мөртөө

	Үнэр нь ямар сүрхий юм бэ?

	Хээр талд л надтай

	Хэзээ ч таараагүй ургамал байна

	Бумбатай энэ ус ч гэсэн

	Эгэл жирийн биш дээ

	Булаг, рашааны уснаас ч

	Илүү тунгалагхан юм байна

	Зүйрлэшгүй ачтай өвгөн маань

	Зүгээр хараатай болчихвол

	Хамаг хэрэг бүтэх минь энэ!

	Хагартлаа баярласан ч болох нь тэр!

	(Галуу өвгөнийд ирнэ)

	ЭХ ГАЛУУ

	Тустай энэ ургамлыг

	Илж түрхээрэй гэсэн!

	Тунгалаг энэ усаар

	Угааж, арчаарай гэсэн юм

	Одоогоос эхлээд эмчилгээг

	Орой, өглөөгүй хийнэ

	Оромдож биеэ хууралгүй

	Онцгой нямбай байна

	ӨВГӨН

	Ай даа галуу минь, чиний ивээлээр

	Алтан дэлхийг харах

	Аз завшаан над

	Ахиад ирдэг ч үгүй байгаа даа!

	ГАЛУУ

	Загасны зөвлөгөөг биелүүлэхэд

	Заавал учир гарах вий

	Хагас дутуу эмчлүүлээд

	Хаяж болохгүй гэсэн шүү

	(Эмчилгээ хийж байгаагаар үйл явдал үргэлжлэн цаг хугацаа өнгөрч нэгэн шинэ өдөр эхлэв)

	ӨВГӨН

	Зөн билиг ч юм уу

	Зүгээр мөрөөдөл ч юм уу?

	Зүүний сүвэгч шиг гэгээ

	Зүүн нүдэнд тусах шиг боллоо

	ЭХ ГАЛУУ

	Амьдрал туулсан ах минь

	Адгаж яарах хэрэггүй

	Ачит загасны хэлсэн

	Ашигтай зөвлөгөөг гүйцээе

	Өгсөн энэ ургамлыг нь

	Үлдээлгүй цөмийг нь түрхэнэ

	Багахан энэ усаар

	Барагдаж дуустал нь угаана

	Өглөө, оройгүй зовхинд чинь

	Өвөрмөц иллэг хийнэ

	Сүүмийх гэрэл тодорлоо ч

	Сүүлчийг нь хүртэл эмчилнэ

	ӨВГӨН

	Загас хүүгийн захиасыг

	Заавал дагана, ах чинь!

	Залуу чинийхээ үгнээс

	Гажна гэж ярихгүй шүү

	(Галуу илэх, тос түрхэх зэргээр эмчилгээ хийнэ)

	ӨВГӨН

	Яахын ч аргагүй нүдэнд

	Ягаавтар гэрэл тусаж эхэллээ.

	Аньсага, зовхио өөрөө

	Аньж, нээж болмоор байна

	ЭХ ГАЛУУ

	Буянт загас яасан ч

	Буруу юм өгөхгүй

	Хэрэггүй дэмий зүйлээр

	Хэрхэвч биднийг хуурахгүй

	Загасны бидэнд өгсөн

	Ургамал, ус хоёрыг

	Заавар номоор нь хэрэглээд

	Өнөөдөр цөм дууслаа

	Одоо чухам яахыг

	Загаснаас очиж асууя

	Орой болтол та

	Намайг хүлээж байгаарай

	(Галуу загас руу явна Энэ хооронд өвгөний нүдэнд хараа оржээ. Өвгөн хараа орсонд итгэхгүй сандран ийш тийш саравчлан харах аядна)

	ӨВГӨН

	Урд минь харагдаад байгаа

	Улаан чулуутын уул уу даа?

	Хөндөлсөж үзэгдээд байгаа нь

	Хөх давааны үзүүр үү дээ?

	Агьтын арын асга

	Арсайж барсайгаад байна уу даа

	Өлийн амны тойром

	Үелзэж зэрэглээтээд үзэгдэнэ үү дээ?

	(Тал бүр тийш саравчилна.)

	ӨВГӨН

	Өөвгөр бор гэр минь

	Өрх нь дэрвээд байна

	Үнсээ асгадаг хонхор

	Өмнө нь цайраад байна

	Алаг нүд минь ингээд

	Хараа орлоо гэж үү дээ

	Алтан нартай хорвоогоо

	Ахиад харлаа гэж үү дээ?

	(Дахин дахин саравчилна)

	Арай ч би зүүдлээгүй шиг

	Арьсаа чимхэхэд эмзэглэж байна

	Солио өвчин тусаагүй шиг

	Сориход ухаан саруул байна

	Залаа толгойн цаахантай

	Үржлийн фермийн хонь байна

	Жалгын тогооны наахантай

	Үнээний суурийн үхэр байна

	Эрээн алаг эрвээхэй

	Эрвэн дэрвэн нисэж байна

	Энхрий үрсээ дагуулаад

	Эх галуу ч ирж явна

	(Баярлан дэвхцэн дуулна)

	Алаг хоёр нүд минь

	Хараа орсон нь үнэн байна

	Алаг цэцэгтэй дэлхийгээ

